
sAMkhyatattvavivechanam

ಸಾಂಖ್ಯತತ್ತ್ವವಿವೇಚನಂ

Document Information

Text title : sAMkhyatattvavivecanam

File name : sAMkhyatattvavivecanam.itx

Category : major_works

Location : doc_z_misc_major_works

Transliterated by : Dhaval Patel drdhaval2785 at gmail.com

Proofread by : Dhaval Patel drdhaval2785 at gmail.com

Source : sAnkhyasaNgrahaH 1918

Latest update : August 28, 2021

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

March 24, 2024

sanskritdocuments.org



sAMkhyatattvavivechanam

ಸಾಂಖ್ಯತತ್ತ್ವವಿವೇಚನಂ

.. ಶ್ರೀಷಿಮಾನಂದವಿರಚಿತಂ ..

ರಘುನಂದನಸುತೇನೇದಮಿಷ್ಟಿಕಾಪುರವಾಸಿನಾ .

ಕಾನ್ಯಕುಬ್ಜದ್ವಿಜಾಗ್ರ್ಯೇಣ ಷಿಮಾನಂದೇನ ತನ್ಯತೇ .. 1..

ಸಾಂಖ್ಯೋಪಜ್ಞ ನಮಸ್ತುಭ್ಯಂ ಕಪಿಲಾಯಮಹಾತ್ಮನೇ .

ಪಂಚವಿಂಶತಿತತ್ತ್ವಾನಾಂ ತತ್ತ್ವಜ್ಞಾನಪ್ರವರ್ತಕಃ .. 2..
ದುಃಖತ್ರಯಾಭಿಭೂತಸ್ಯ ಶಾಂತಿರ್ಮೇ ಸ್ಯಾತ್ ಕುತಸ್ತ್ವಿಹ .

ತಥೋಪದಿಶ ಜನ್ಮಾದಿಯಥಾ ನ ಸ್ಯಾತ್ ಕೃಪಾನಿಧೇ .. 3..

ಏವಂ ಪೃಷ್ಟೋ ಮುನಿಃ ಪ್ರಾಹ ನಿರ್ವಿಣ್ಣಾಯ ಕೃಪಾನಿಧಿಃ .
ಪಂಚವಿಂಶತಿಸೂತ್ರಾಣಿ ವ್ಯಾಖ್ಯಾತಾನಿ ಮಹಾತ್ಮಭಿಃ .. 4..
ಬಬಂಧುಃ ಕವಯಃ ಕಾವ್ಯೇ ವ್ಯಾಚಿಖ್ಯುಃ ಕವಯಃ ಪರೇ .

ಸಾಂಖ್ಯಶಾಸ್ತ್ರಸ್ಯ ಯಾಥಾರ್ಥ್ಯಂ ತದೇವೇದಂ ವಿವಿಚ್ಯತೇ ..

ಷಿಮಾನಂದೇನ ಮಂದೇನ ಕುಕ್ಷಿಂಭರಿಶತಾದಿನಾ .. 5..

ಅಷ್ಟೌ ಪ್ರಕೃತಯಃ .. 1 ..

ಪ್ರಕೃತಿರ್ಬುದ್ಧ್ಯಹಂಕಾರೌ ತನ್ಮಾತ್ರೈಕಾದಶೇಂದ್ರಿಯಂ .

ಭೂತಾನಿ ಚೇತಿ ಸಾಮಾನ್ಯಾಚ್ಚತುರ್ವಿಂಶತಿರೇವ ತೇ ..

ಏತೇಷ್ವೇವ ಧರ್ಮಧರ್ಮ್ಯಭೇದೇನ ಗುಣಕರ್ಮಸಾಮಾನ್ಯಾನಾಮಂತರ್ಭಾವಃ .
ಪ್ರಕೃತಿತ್ವಂ ಚ ಸಾಕ್ಷಾತ್ಪರಂಪರಯಾಖಿಲವಿಕಾರೋಪಾದಾನತ್ವಂ .

ವ್ಯುತ್ಪತ್ತಿಸ್ತು ಪ್ರಕೃಷ್ಟಾ ಪರಿಣಾಮರೂಪಾ ಆಕೃತಿರಸ್ಯಾ ಇತಿ .ಸಾ ಚ
ಸಾಮ್ಯಾವಸ್ಥಯೋಪಲಕ್ಷಿತಸತ್ತ್ವಾದಿದ್ರವ್ಯತ್ರಯರೂಪಾ .ಸಾಮ್ಯಾವಸ್ಥಾ
ಚ ಶಾಂತಘೋರಮೂಢಾದಿರೂಪಾಣಾಮಪಿ ಅಸಮುದಾಯವದ್ರೂಪತ್ವೇಪಿ
ಅತಿಶಯೈಃ ಸಮುದಾಯವದ್ಭಿರವಿರೋಧೇನ ವರ್ತಮಾನತ್ವಂ ಸಾಮಾನ್ಯಾತ್ಮನಾ
ಗುಣಭಾವೋಽತಿಶಯಾತ್ಮನಾ ಪ್ರಾಧಾನ್ಯಂ ವಿಶೇಷಾತ್ಮನಾ ವೈಷಮ್ಯಮಿತ್ಯತೋ
ನ್ಯೂನಾಧಿಕಭಾವೇನಾಸಂಹತಾವಸ್ಥಾಽಕಾರ್ಯಾವಸ್ಥೇತಿಯಾವತ್ .ಮಹದಾದಿಕಂ
ತು ಕಾರ್ಯಸತ್ತ್ವಾದಿಕಂ ನ ಕದಾಪ್ಯಕಾರ್ಯಾವಸ್ಥಂ ಭವತೀತಿ ತದ್ವ್ಯಾವೃತ್ತಿಃ .

ಸಾಂಖ್ಯತತ್ತ್ವವಿವೇಚನಂ

ವೈಷಮ್ಯಾವಸ್ಥಾಯಾಮಪಿ ಪ್ರಕೃತಿತ್ವಸಿದ್ಧಯೇ ಉಪಲಕ್ಷಿತಮಿತ್ಯುಕ್ತಂ
ಸತ್ತ್ವಾದಿಗುಣವತೀ ಪ್ರಕೃತಿಃ ಸತ್ತ್ವಾದ್ಯನತಿರಿಕ್ತತ್ವಾತ್ ತಥಾ ಚ ಸೂತ್ರಂ
ಸತ್ತ್ವಾದೀನಾಮತದ್ಧರ್ಮತ್ವಂ ತದ್ರೂಪತ್ವಾದಿತಿ ಸತ್ತ್ವಾದೀನಾಂ ಪ್ರಕೃತಿಸ್ವರೂಪತ್ವಂ
ನ ತು ಪ್ರಕೃತಿಧರ್ಮತ್ವಂ . ಗುಣೇಭ್ಯ ಏವ ಸರ್ವಕಾರ್ಯೋಪಪತ್ತೌ
ತದನ್ಯಪ್ರಕೃತಿಕಲ್ಪನಾವೈಯರ್ಥ್ಯಾತ್ .ಸೂತ್ರಭಾಷ್ಯಾಭ್ಯಾಮಪಿ
ತಥೋಕ್ತತ್ವಾತ್ .ಯತ್ತು ಪ್ರಕೃತೇರ್ಗುಣಾ ಇತಿವತ್ ವನಸ್ಯ ವೃಕ್ಷಾ ಇತಿವತ್
ವ್ಯಷ್ಟಿಸಮಷ್ಟ್ಯಭಿಪ್ರಾಯೇಣೇತಿ ಸತ್ತ್ವಂ ರಜಸ್ತಮ ಇತಿ ಪ್ರಕೃತೇರಭವನ್ ಗುಣಾ
ಇತಿಚನಸತ್ತ್ವಾದೀನಾಂಪ್ರಕೃತಿಕಾರ್ಯತ್ವವಚನಂ ಗುಣನಿತ್ಯತಾವಾಕ್ಯವಿರೋಧೇನ
ಮಹತ್ತತ್ತ್ವಕಾರಣೀಭೂತಕಾರ್ಯಸತ್ತ್ವಾದಿಪರಂ .ಮಹದಾದಿಸೃಷ್ಟಿರ್ಗುಣವೈಮ್ಯಾತ್
.

ತಚ್ಚ ಸಜಾತೀಯಸಂವಲನೇನ ಗುಣಾಂತರವ್ಯಾವೃತ್ತಪ್ರಕಾಶಾದಿಫಲೋಪಹಿತಃ
ಸತ್ತ್ವಾದಿವ್ಯವಹಾರಯೋಗ್ಯಃ ಪರಿಣಾಮ ಇತಿ ಸತ್ತ್ವಾದಿವ್ಯವಹಾರೋ ವೈಷಮ್ಯ
ಏವೇತ್ಯಾಹ
ಶ್ರುತಿಃ ಯಥಾ ತಮ ಏವೇದಮಗ್ರ ಆಸೀತ್ ತತ್ಪರೇ ಸ್ಯಾತ್ ಪರೇಣೇರಿತಂ
ವಿಷಮತ್ವಂ(1)
ಪ್ರತ್ಯಯಾದ್ವೈ ರಜಸೋ(2)ರೂಪಂ ತದ್ರಜಃ ಖಲ್ವೀರಿತಂ ವಿಷಮತ್ವಂ ಪ್ರತ್ಯಯಾದ್ವೈ
ಸತ್ತ್ವಸ್ಯ(3) ರೂಪಮಿತಿ ಸತ್ತ್ವಾದಿತ್ರಯಂ ಚ ಸತ್ತ್ವಾದಿಸ್ವರೂಪಮಿತಿ
ಸತ್ತ್ವಾದಿತ್ರಯಂ ಚ ಸುಖಪ್ರಕಾಶಲಾಘವಪ್ರಸಾದಾದಿಗುಣಕತಯಾ
ಸಂಯೋಗವಿಭಾಗಾದಿಮತ್ತಯಾನಾಶ್ರಿತತ್ವೋಪಾದಾನತ್ವಾದಿನಾ ದ್ರವ್ಯತ್ವೇಽಪಿ
ಪುರುಷೋಪಕಾರತ್ವಾತ್ ಪುರುಷಬಂಧಕತ್ವಾಚ್ಚ ಗುಣಶಬ್ದೇನೋಚ್ಯತೇ
ಇಂದ್ರಿಯಾದಿವತ್ ಗುಣಾನಾಂ ಸುಖದುಃಕಮೋಹಾತ್ಮಕಪ್ರವಾದಸ್ತು
ಧರ್ಮಧರ್ಮ್ಯಭೇದಾತ್ ಮನಸಃ ಸಂಕಲ್ಪಾತ್ಮಕತ್ವವತ್ ತತ್ರ ಸತ್ತ್ವಂ
ಸುಖಪ್ರಸಾದಪ್ರಕಾಶಾದ್ಯನೇಕಧರ್ಮಕಮಪಿ ಪ್ರಧಾನತಸ್ತು ಸುಖಾತ್ಮಕಮುಚ್ಯತೇ .

ಏವಂ ರಜೋಽಪಿ ದುಃಖಕಾಲುಷ್ಯಪ್ರವೃತ್ಯಾದ್ಯನೇಕಧರ್ಮಕಂ ಪ್ರಾಧಾನ್ಯತಸ್ತು
ದುಃಖಾತ್ಮಕಮುಚ್ಯತೇ .ಏವಂತಮೋಽಪಿಮೋಹಾವರಣಸ್ತಂಭನಾದ್ಯನೇಕಧರ್ಮಕಂ
ಪ್ರಾಧಾನ್ಯತಸ್ತುಮೋಹಾತ್ಮಕಮುಚ್ಯತೇ .ಸತೋಭಾವಃ ಸತ್ತ್ವಂ ಧರ್ಮಪ್ರಾಧಾನ್ಯೇನೋತ್ತಮಂ
ಪುರುಷೋಪಕರಣಂರಾಗಯೋಗಾದ್ರಜೋಮಧ್ಯಮಂ .ತಮೋಧರ್ಮಾವರಣಯೋಗಾದಧಮಂ
ಸತ್ತ್ವಾದೀನ್ಯಸಂಖ್ಯವ್ಯಕ್ತಯಃಪ್ರತಿಕ್ಷಣಪರಿಣಾಮಿತ್ವಾತ್ಲಘುತ್ವಾದಿಧರ್ಮೈರನ್ಯೋನ್ಯಂ
ಸಾಧರ್ಮ್ಯಂ ವೈಧರ್ಮ್ಯಂ ಚ ಗುಣಾನಾಮಸಂಖ್ಯಾತಮಿತಿ ಸೂತ್ರಾತ್ .

ಏಕದಾನೇಕಪುರುಷಾದಿಸೃಷ್ಟಿಶ್ರವಣಾಚ್ಚ ಏಕೈಕವ್ಯಕ್ತಿತ್ವೇ ವಿಭುತ್ವಂ ಸ್ಯಾತ್
ತಥಾ ಚ ಸಂಯೋಗವೈಚಿತ್ರ್ಯಾಭಾವಾದನಂತವೈಚಿತ್ರ್ಯಂ ಕಾರ್ಯಾಣಾಂ ನ ಸ್ಯಾತ್ .

ಸಾಂಖ್ಯತತ್ತ್ವವಿವೇಚನಂ

ದ್ರವ್ಯಾಂತರಸ್ಯಾವಚ್ಛೇದಕೀಭೂತಸ್ಯಾಭಾವಾಚ್ಚ . ತಸ್ಮಾದಸಂಖ್ಯಾತಾನ್ಯೇವ
ಸತ್ತ್ವಾದೀನಿ ತ್ರಿತ್ವಕಥನಂ ತು ವಿಭಾಜಕೋಪಾಧಿತ್ರಯೇಣೈವ ವೈಶೇಷಿಕಾಣಾಂ
ನವದ್ರವ್ಯವಚನವತ್ಸತ್ತ್ವಾದೀನಿ ಚಯಥಾಯೋಗ್ಯಮಣುವಿಭುಪರಿಮಾಣಕಾನಿ
ಇತರಥಾ
ರಜಸಶ್ಚಲಸ್ವಭಾವತ್ವವಚನನಿರೋಧಃ ಸ್ಯಾತ್ .ಆಕಾಶಕಾರಣಸ್ಯ ವಿಭುತ್ವೌಚಿತ್ಯಾತ್
ಸರ್ವಕಾರಣದ್ರವ್ಯವಿಭುತ್ವೇ ಕಾರ್ಯಪರಿಚ್ಛೇದಾಸಂಭವ ಇತಿ ..

ಶಬ್ದಸ್ಪರ್ಶವಿಹೀನಂ ತದ್ರೂಪಾದಿಭಿರಸಂಹತಂ .

ತ್ರಿಗುಣಂ ತಜ್ಜಗದ್ಯೋನಿರನಾದಿಪ್ರಭವಾಪ್ಯಯಂ ..

ಇತ್ಯಾದ್ಯುಕ್ತೇರ್ನ ಪರಮಾಣ್ವಾದಾವಂತರ್ಭಾವಃ ಪ್ರಕೃತೇರಿತಿ .

ಅಥೈವಮಪಿ ಪ್ರಕೃತೇರಣುವಿಭುಸಾಧಾರಣಸತ್ತ್ವಾದ್ಯನೇಕವ್ಯಕ್ತಿರೂಪತ್ವೇ
ಅಪರಿಚ್ಛಿನ್ನತ್ವೈಕತ್ವಾಕ್ರಿಯತ್ವಸೈದ್ಧಾಂತಕ್ಷತಿರಿತಿ ಚೇನ್ನ
ಕಾರಣದ್ರವ್ಯತ್ವಸ್ವರೂಪಪ್ರಕೃತಿತ್ವೇನೈವಾಪರಿಚ್ಛಿನ್ನತ್ವವಚನಾದ್ಗಂಧತ್ವೇನ
ಗಂಧಾನಾಂ ಪೃಥಿವೀವ್ಯಾಪಕತಾವತ್ ಆಕಾಶಾದಿಪ್ರಕೃತೀನಾಂ ವಿಭುತ್ವೇನೈವ
ಪ್ರಕೃತಿವಿಭುತ್ವಸಿದ್ಧಾಂತೋಪಪತ್ತೇಶ್ಚ . ತಥಾ ಪುರುಷಭೇದೇನ ಸರ್ಗಭೇದೇನ
ಚಭೇದಾಭಾವಸ್ಯೈವಏಕಶಬ್ದಾರ್ಥತ್ವಾತ್ .ಅಜಾಮೇಕಾಮಿತಿಶ್ರುತೇಸ್ತಥಾವಗಮಾತ್
.

ತಥಾಧ್ಯವಸಾಯೋಽಭಿಮಾನಾದಿಕ್ರಿಯಾರಾಹಿತ್ಯಸ್ಯೈವಾಕ್ರಿಯಶಬ್ದಾರ್ಥತ್ವಾದಿತ್ಯನ್ಯಥಾ
ಶ್ರುತಿಸ್ಮೃತಿತ್ಯುಕ್ತಸ್ಯ ಪ್ರಕೃತಿಕ್ಷೋಭಸ್ಯಾನುಪಪತ್ತೇರಿತಿ . ತತ್ರಾಯಂ ಪ್ರಯೋಗಃ
ಸುಖದುಃಖಮೋಹಾತ್ಮಕಮಹದಾದಿಕಾರ್ಯಂಸುಖದುಃಖಮೋಹಾತ್ಮಕದ್ರವ್ಯಕಾರ್ಯಂ
ಸುಖದುಃಖಮೋಹಾತ್ಮಕತ್ವಾತ್ ವಸ್ತ್ರಾದಿಕಾರ್ಯಶಯ್ಯಾವದಿತಿ ಪ್ರಕೃತೌ
ಪ್ರಮಾಣಂ .

ಬಾಹ್ಯವಸ್ತುಷು ಸುಖಾದಿಕಮುತ್ತಮತ್ವಾದಿಕಮೇವಘಟರೂಪಮಿತಿವಚ್ಚಂದನಸುಖಂ
ಸ್ತ್ರೀಸುಖಮಿತ್ಯಾದಿಪ್ರತ್ಯಯಾಚ್ಚೇತಿ ದಿಕ್ .

ಅವ್ಯಕ್ತಬುದ್ಧ್ಯಹಂಕಾರಾಸ್ತನ್ಮಾತ್ರಾಣಾಂ ಚ ಪಂಚಕಂ .

ಅಷ್ಟೌ ಪ್ರಕೃತಯಸ್ತ್ವೇತಾಃ ಸಪ್ತ ಚ ವ್ಯಕ್ತತಾಮಿಯಾತ್ ..

ಅವ್ಯಕ್ತಪ್ರಕೃತಿಜನ್ಯತ್ವಾತ್ ಅವ್ಯಕ್ತಾನೀತಿ ಚೋಚ್ಯತೇ .

ವ್ಯಜ್ಯಂತೇ ಚಯಥಾ ಲೋಕೇ ಘಟಾದ್ಯಾ ನ ತಥಾ ಹಿ ತತ್ ..

ಅವ್ಯಕ್ತಂ ಪ್ರಕೃತಿರ್ಮಾಯಾ ಪ್ರಧಾನಂ ಬ್ರಹ್ಮ ಕಾರಣಂ .

ಅವ್ಯಾಕೃತಂ ತಮಃಪುಷ್ಪಂ ಕ್ಷೇತ್ರಮಕ್ಷರನಾಮಕಂ ..

ಬಹುಧಾತ್ಮಕಾದಿನಾಮಾನಿ ತಸ್ಯಾಮೀ ತೇ ಜಗುರ್ಬುಧಾಃ .
ವ್ಯಜ್ಯತೇ ನೇಂದ್ರಿಯೈರ್ಯಸ್ಮಾದವ್ಯಕ್ತಮತ ಉಚ್ಯತೇ .

ಅನಾದಿಮಧ್ಯನಿಧನಾನ್ನಿರಂಗತ್ವೇನ ತತ್ ತಥಾ ..

ತದೇವಾಹ ಶ್ರುತಿಃ .
ಅಶಬ್ದಮಸ್ಪರ್ಶಮರೂಪಮವ್ಯಯಂ
ಯಥಾ ಚ ನಿತ್ಯಂ ರಸಗಂಧವರ್ಜಿತಂ .

ಅನಾದಿಮಧ್ಯಂ ಮಹತಃ ಪರಂ ಧ್ರುವಂ
ಪ್ರಧಾನಮೇತತ್ ಪ್ರವದಂತಿ ಸೂರಯಃ ..ಇತಿ
ತಸ್ಮಾದಲಿಂಗಕಂ ಸೂಕ್ಷ್ಮಂ ತಥಾ ಪ್ರಸವಧರ್ಮಿಕಂ .

ಏಕಂ ಸಾಧಾರಣಂ ತತ್ರ ಕಾರ್ಯಂ ಕಸ್ಯಾಪಿ ನೇತರೇ ..

ಬುದ್ಧಿರ್ಮಹಾನ್ಮನೋ ಬ್ರಹ್ಮಾ ಮತಿಃ ಖ್ಯಾತಿರಪೂರ್ವಕಂ .

ಪ್ರಜ್ಞಾ ಭೂತಿರ್ಧೃತಿರ್ಜ್ಞಾನಂ ಸಂತತಿಃ ಸ್ಮೃತಿರಿತ್ಯಪಿ ..

ಹೈರಣ್ಯಗರ್ಭ್ಯಾ ಬುದ್ಧೇಸ್ತು ಮಹತೋ ನಾಮ ಸೂಚಿತಂ .

ಗುಣೇಭ್ಯಃ ಕ್ಷೋಭ್ಯಮಾಣೇಭ್ಯಸ್ತ್ರಯೋ ವೇದಾ ವಿಜಜ್ಞಿರೇ ..

ಏಕಾ ಮೂರ್ತ್ತಿಸ್ತ್ರಯೋ ದೇವಾ ಬ್ರಹ್ಮವಿಷ್ಣುಮಹೇಶ್ವರಾಃ .ಇತಿ
ವಿಷ್ಣುರೇವಾದಿಸರ್ಗೇಷು ಸ್ವಯಂಭೂರ್ಭವತಿ ಪ್ರಭುಃ ..
ಅತ್ರ ಸತ್ತ್ವಾದ್ಯಂಶತ್ರಯೇಣ ಮಹತೋ ದೇವತಾತ್ರಯೋಪಾಧಿತ್ವಾತ್ತದವಿವೇಕೇನ
ತಿಸ್ರ ಇತಿ .

ಸಾತ್ತ್ವಿಕಾಂಶಾತ್ ಪ್ರಧಾನಾತ್ ತು ಮಹತ್ತತ್ತ್ವಮಜಾಯತ ಇತಿ ಮಹತ್ತ್ವಸ್ಯ
ಪ್ರಾಧಾನ್ಯೇನ
ಚಾಧ್ಯವಸಾಯೋ ವೃತ್ತಿರ್ಮಹದಹಂಕಾರಮನಸ್ತ್ರಿತಯಾತ್ಮಕಸ್ಯಾಂತಃಕರಣವೃಕ್ಷಸ್ಯ
ಮಹತ್ತತ್ತ್ವಂಬೀಜಾವಸ್ಥಾ ತದುಕ್ತಂ ಸಾಂಖ್ಯಸೂತ್ರೇ ಇದಮೇವಮಹತ್ತತ್ತ್ವಮಂಶತೋ
ರಜಸ್ತಮಃಸಂಭೇದೇನಪರಿಣತಂಸತ್ವ್ಯಷ್ಟಿಜೀವಾನಾಮುಪಾಧಿರಧರ್ಮಾದಿಯುಕ್ತಂ
ಕ್ಷುದ್ರಮಪಿ ಭವತಿ ಮಹದುಪರಾಗಾದ್ವಿಪರೀತಮಿತಿ .

ಮಹತಸ್ತ್ರಿಗುಣಸ್ವರೂಪತ್ವಾದ್ದೇಹಸ್ಯ ದೇಹಿನಾ ಕಾಲರೂಪವಿಷ್ಣುನಾ
ಕ್ಷೋಭ್ಯದಶಾಯಾಂ ಗುಣರೂಪೋಪಾಧಿಪ್ರಾಧಾನ್ಯಾದವಿವೇಕೇಬ್ರಹ್ಮವಿಷ್ಣುಶಿವತ್ವಂ
ತತ್ರ ಮಹಾನ್ ಸುಷುಪ್ತ್ಯಭಿಮಾನೀ ಶಿವಸ್ತದುಪಾಧಿಸ್ತಮಃಕಾರ್ಯರೂಪೀ ತತ್ರ
ಸ್ವಪ್ನಾಭಿಮಾನೀ ವಿಷ್ಣುಸ್ತದುಪಾಧಿಃ ಕಾರ್ಯಸತ್ತ್ವಂ ತತ್ರ ಜಾಗ್ರದಭಿಮಾನೀ
ಬ್ರಹ್ಮಾ ತದುಪಾಧಿಃ ಕಾರ್ಯರಜಃ ತತ್ರ ಸಮುದಾಯಸಮುನ್ನಯನನ್ಯಾಯೇನ
ಸಮಷ್ಟೇರ್ವ್ಯಷ್ಟ್ಯನನ್ಯತ್ವಾನ್ಮಶಕಾದಿರಪಿ ವಿಷ್ಣುರೇವೇತಿ ಭಾವಃ .ಸೃಷ್ಟಿಸ್ತು
ಮಹದಾದಿಕ್ರಮೇಣೈವ ನ ತು ಭೂತಾದಿಕ್ರಮೇಣೇತಿ ..

ಸಾ ಚ ಕೌರ್ಮೇ
ಭೂತಾದಿಸ್ತು ವಿಕುರ್ವಾಣಃ ಶಬ್ದಮಾತ್ರಂ ಸಸರ್ಜ ಹ .

ಆಕಾಶಸುಷಿರಂ ತಸ್ಮಾದುತ್ಪನ್ನಂ ಶಬ್ದಲಕ್ಷಣಂ ..

ಆಕಾಶಂ ತು ವಿಕುರ್ವಾಣಃ ಸ್ಪರ್ಶಮಾತ್ರಂ ಸಸರ್ಜ ಹ .

ವಾಯುರುತ್ಪದ್ಯತೇ ತಸ್ಮಾತ್ತಸ್ಯ ಸ್ಪರ್ಶೋ ಗುಣೋ ಮತಃ ..ಇತ್ಯಾದಿ
ನನ್ವೇವಂ ಚೇದಾಕಾಶಾದೀನಾಂ ಕೇವಲಂ ವಿಕೃತಿತ್ವಂ ಕಥಂ ತತ್ರ ಆಕಾಶಾದೀನಾಂ
ಸ್ಪರ್ಶಾದಿತನ್ಮಾತ್ರೇಷುಅಹಂಕಾರೋಪಷ್ಟಂಭಮಾತ್ರೇಣ ಕಾರಣತ್ವಸ್ಯ ಪುರಾಣಾದಿಷೂಕ್ತತ್ವಾತ್
.

ನ ಪುಮಾನ್ ಸ್ಥಾಣುರೇವಾಯಂ ಬುದ್ಧಿರಧ್ಯವಸಾಯಿನೀ .

ಪುರುಷಾಧಿಷ್ಠಿತಾತ್ ಸರ್ವಗತಾಜ್ಜಾತಾ ಪ್ರಧಾನತಾ ..

ಚಿಚ್ಛಕ್ತಿರ್ಯಾದೃಶೀ ತಾದೃಗ್ ವೃತ್ತಿಃ ಸತ್ತ್ವವಿಮಿಶ್ರಿತಾ .

ರಜೋಗುಣಸ್ವರೂಪಾ ಯತ್ ತ್ರಿವೃತ್ಕರಣತಃ ಶ್ರುತೇಃ ..
ಜ್ಞಾನಂ ಧರ್ಮಶ್ಚ ವೈರಾಗ್ಯಮೈಶ್ವರ್ಯಂ ಸತ್ತ್ವತೋ ಹ್ಯಮೀ .

ಅನೈಶ್ವರ್ಯಮವೈರಾಗ್ಯಮಧರ್ಮೋಽಜ್ಞಾನಮೇವ ತು ..

ತಮಸಶ್ಚಾಪಿ ತೇ ಜ್ಞೇಯಾ ಬುದ್ಧೇರ್ಭೇದಾ ಇತೀರಿತಾಃ .
ಜ್ಞಾನಂ ತತ್ತ್ವಾವಬೋಧೋಽಯಂ ಧರ್ಮಃ ಶ್ರುತ್ಯುಕ್ತಪಾಲನಂ ..

ವೈರಾಗ್ಯಮರ್ಥಾನಾಸಕ್ತಿರೈಶ್ವರ್ಯಮಣಿಮಾದಿಕಂ .

ತತ್ತದ್ವಿಪರ್ಯಯೇಣೈವ ತಾಮಸಂ ತಚ್ಚತುಷ್ಟಯಂ ..

ಜ್ಞಾನೇನಮೋಕ್ಷೋ ಧರ್ಮೇಣ ಗತಿರೂರ್ಧ್ವಾ ಭವೇದಿತಿ .

ವೈರಾಗ್ಯೇನಾಕ್ಷರಲಯ ಐಶ್ವರ್ಯೇಣಾಹತಾ ಗತಿಃ ..
ಏವಮೇಷಾಷ್ಟಧಾ ಶಕ್ತಿರ್ವ್ಯಾಖ್ಯಾತಾ ಬುದ್ಧಿಸಂಜ್ಞಿತಾ .

ಪ್ರಧಾನವಿಕೃತಿಸ್ತ್ವೇಷಾಹಂಕಾರಪ್ರಕೃತಿಶ್ಚ ಸಾ ..

ಮೂಲಪ್ರಕೃತಿರಿತ್ಯಾದಿ ಕವಿಭಿಶ್ಚ ನಿರೂಪಿತಂ .

ಏಕೋಽಹಂಕಾರ ಇತ್ಯೇತಜ್ಜಿಜ್ಞಾಸಾ ಚೇದ್ವಿಭಾವಯ ..

ಯೋಽಹಂಶಬ್ದಂ ಕರೋತ್ಯೇಷ ಅಭಿಮಾನ ಇತಿ ಸ್ಮೃತಃ .
ಸ್ಪೃಶೇಽಹಂ ರಸಯೇ ವಾಹಂ ಸ್ವಾಮೀ ಚಾಹಂ ಮಯಾ ಹೃತಃ ..
ಇತ್ಯಾದಿ ನಾಮಯಸ್ಯಾಸೀತ್ತಸ್ಯ ಭೇದಾ ಅಮೀ ಶೃಣು .

ವೈಕಾರಿಕಸ್ತೈಜಸೋಽಪಿ ಭೂತಾದಿಃ ಸಾನುಮಾನಕಃ ..
ನಿರನುಮಾನಶ್ಚ ಪಂಚೈತೇ ಭೇದಾಸ್ತಸ್ಯ ಪ್ರಕೀರ್ತ್ತಿತಾಃ .
ವೈಕಾರಿಕಃ ಸಾತ್ತ್ವಿಕೋಽಯಂ ಭೂತಾದಿಸ್ತಾಮಸಃ ಸ್ಮೃತಃ ..
ತೈಜಸೋ ರಾಜಸೋ ಜ್ಞೇಯಸ್ತಸ್ಮಾತ್ ತನ್ಮಾತ್ರಪಂಚಕಂ .

ಏಕಾದಶೇಂದ್ರಿಯಗಣಃ ಸಾತ್ತ್ವಿಕಾದಭಿಜಾಯತೇ ..

ದೇವತಾಸ್ತ್ವಭಿಮಾನಿನ್ಯಸ್ತೈಜಸಾದಪಿ ಚೋಚ್ಯತೇ .

ತದೇವ ಕಥಮೇವಂ ಚೇತ್ ತ್ರಿವೃತ್ಕರಣಹೇತುತಃ ..
ಶಬ್ದತನ್ಮಾತ್ರಮಿತ್ಯೇತತ್ ಶಬ್ದ ಏವೋಪಲಭ್ಯತೇ .

ನ ತೂದಾತ್ತನಿಷಾದಾದಿಭೇದಸ್ತಸ್ಯೋಪಲಭ್ಯತೇ ..

ಸ್ಪರ್ಶತನ್ಮಾತ್ರಮೇವೈತತ್ ಸ್ಪರ್ಶ ಏವೋಪಲಭ್ಯತೇ .

ನ ತು ಶೀತಮೃದುತ್ವಾದಿವಿಶೇಷಸ್ತಸ್ಯ ಲಭ್ಯತೇ ..

ರೂಪತನ್ಮಾತ್ರಮೇವಂ ವೈ ರಸತನ್ಮಾತ್ರಮಪ್ಯಥ .

ಗಂಧತನ್ಮಾತ್ರಮೇತೇಷು ವಿಶೇಷೋ ನೋಪಲಭ್ಯತೇ ..

ತನ್ಮಾತ್ರಾಣ್ಯವಿಶೇಷಾಣಿ ಸೂಕ್ಷ್ಮಭೂತಾನಿ ಚೋಚ್ಯತೇ .

ಭೋಗ್ಯಾನಿ ಶಾಂತಘೋರಾನಿ ಪ್ರಕೃತ್ಯಾಽಣವ ಏವ ಚ ..

ಕುರ್ವದ್ರೂಪಾತ್ ಪ್ರಕೃತಯಃ ಸಂಖ್ಯಯಾಽಷ್ಟೌ ಪ್ರಕೀರ್ತ್ತಿತಾಃ ..

ಷೋಡಶ ವಿಕಾರಾಃ .. 2 ..

ಏಕಾದಶೈವೇಂದ್ರಿಯಾಣಿ ಮಹಾಭೂತಾನಿ ಪಂಚ ಚ .

ವಿಕಾರಾಃ ಷೋಡಶೈವೈತೇ ನ ತು ಪ್ರಕೃತಿತಾಜುಷಃ ..
ಶ್ರೋತ್ರಂ ತ್ವಕ್ ಚಕ್ಷೂಷೀ ಜಿಹ್ವಾ ಘ್ರಾಣಂ ಜ್ಞಾನೇಂದ್ರಿಯಂ ತ್ವಿದಂ .

ವಾಕ್ಪಾಣಿಪಾಯೂಪಸ್ಥಪಾದಾಃ ಕರ್ಮೇಂದ್ರಿಯಂ ಮತಂ ..

ಸ್ವಂ ಸ್ವಂ ಕರ್ಮ ಪ್ರಕುರ್ವಂತಿ ಜ್ಞಾನಂ ಚೇತಿ ಯಥೈಷಿತಂ .

ಉಭಯಾತ್ಮಕಂ ಮನಶ್ಚೈವ ಸಂಕಲ್ಪಾದಿಸ್ವರೂಪವತ್ ..

ಕರಣಾನೀಂದ್ರಿಯಾಣೀತಿ ವೈಕಾರಿಕಮಯಂ ರಯಃ .
ಪದಾನಿ ನಿಯತಾನೀತ್ಯಕ್ಷಾಣೀತ್ಯಭಿಧೀಯತೇ ..

ಪೃಥಿವೀಜಲತೇಜಾಂಸಿ ವಾಯುರಾಕಾಶ ಇತ್ಯಪಿ .

ಮಹಾಭೂತಾನಿ ಪಂಚೈವ ಧಾರಣಾದ್ಯುಪಕಾರತಃ ..
ಆಪಃ ಸಂಗ್ರಹಭಾವೇನ ಚತುರ್ಣಾಮುಪಕಾರಿಕಾಃ .
ತೇಜಃ ಪಾಚಕಭಾವೇನ ವಾಯುರ್ವಹನಭಾವತಃ ..
ಶಬ್ದಾದಿಪಂಚಗುಣವತ್ಪೃಥ್ವೀ ಪಂಚಗುಣಾ ಮತಾ .

ಆಪಃ ಶಬ್ದಾದಿಸಹಿತಾಃ ಗಂಧೇನ ರಹಿತಾಸ್ತಥಾ ..

ತೇಜಃ ಶಬ್ದಸ್ಪರ್ಶವತ್ ರೂಪವತ್ ಶ್ವಸನೇ ಪುನಃ .
ಶಬ್ದಶ್ಚ ಸ್ಪರ್ಶ ಇತ್ಯೇವಮಾಕಾಶೇ ಶಬ್ದ ಏವ ತು ..

ನ ತು ವಿಗ್ರಹಭೂತಾನಿ ವಿಶೇಷಾಕೃತಯಸ್ತಥಾ .

ವಿಕಾರಾಃ ಶಾಂತಘೋರಾಖ್ಯಮೂಢಾಃ ತ್ರಿವಿಧಕೀರ್ತ್ತಿತಾಃ ..

ಪುರುಷಃ .. 3 ..

ಪುರಿ ಶಯನಾತ್ ಪ್ರಮಾಣಾತ್ ಪೂರಣಾತ್ ಪುರುವೃತ್ತಿತಃ .
ಸ ಚಾನಾದಿಃ ಸರ್ವಗತಶ್ಚೇತನೋ ನಿರ್ಗುಣೋಽಪರಃ ..
ದ್ರಷ್ಟಾ ಭೋಕ್ತಾ ಕ್ಷೇತ್ರವಿದಮಲೋಽಪ್ರಸವಧರ್ಮಕಃ .
ಸೂಕ್ಷ್ಮೋ ನಿತ್ಯೋ ಹ್ಯನಾದಿಸ್ತ್ವಮಧ್ಯನಿಧನೋಽಪಿ ಸಃ ..
ಸರ್ವಮಾಪ್ತಮನೇನೇತಿ ತಸ್ಮಾತ್ ಸರ್ವಗತಸ್ತು ಸಃ .
ಸುಖೋಪಲಬ್ಧಿಮತ್ತ್ವಾಚ್ಚ ಚೇತನೋ ನಿರ್ಗುಣಸ್ತಥಾ ..

ಸತ್ತ್ವಾದಿಗುಣರಾಹಿತ್ಯಾತ್ ಪರಃ ಪರತಯಾ ಸ್ಮೃತಃ .
ದೃಶ್ಯಪ್ರಕೃತಿಸಂಬಂಧಾತ್ ದ್ರಷ್ಟಾ ಭೋಕ್ತಾಽನುಭಾವನಾತ್ ..

ಕ್ಷೇತ್ರೇ ಗುಣಗತಂ ವೇತ್ತಿ ಕ್ಷೇತ್ರಜ್ಞ ಇತಿ ಕೀರ್ತ್ತಿತಃ .
ಶುಭಾಶುಭಾದಿಸಂಸರ್ಗಾಭಾವಾದಮಲ ಈಷ್ಯತೇ ..

ನಿರ್ಬೀಜತ್ವಾತ್ ಪ್ರಸೂತೇ ಚ ನೇತ್ಯಪ್ರಸವಧರ್ಮಕಃ .
ನಿರಂಗತ್ವಾತೀಂದ್ರಿಯತ್ವಾತ್ ಸೂಕ್ಷ್ಮೋ ನಿತ್ಯಃ ಸದಾತನಾತ್ ..

ಏವಂ ಸಾಂಖ್ಯಃ ಸ ಪುರುಷೋ ವ್ಯಾಖ್ಯಾತಃ ಪೂರ್ವಸೂರಿಭಿಃ .
ಜೀವೋ ಜಂತುಃ ಪುಮಾನಾತ್ಮಾ ಪುರುಷಃ ಪೂಜಕೋ ನರಃ ..
ಕ್ಷೇತ್ರಜ್ಞಶ್ಚಾಕ್ಷರಃ ಪ್ರಾಣಃ ಕೋಯ ಏಷಃ ಸ ಜ್ಞಸ್ತಥಾ .

ಅಜ ಏತಾನಿ ನಾಮಾನಿ ಸಾಂಖ್ಯೇ ಪುರುಷಸಂಜ್ಞಿತೇ ..

ಏವಂ,
ಪಂಚವಿಂಶತಿತತ್ತ್ವಜ್ಞೋ ಯತ್ರ ಕುತ್ರಾಶ್ರಮೇ ರತಃ .
ಮುಂಡೀ ಜಟೀ ಶಿಖೀ ವಾಪಿ ಮುಚ್ಯತೇ ನಾತ್ರ ಸಂಶಯಃ ..
ಅಯಂ ಕರ್ತಾಽಥವಾಽಕರ್ತ್ತಾ ಪುರುಷಃ ಪ್ರಕೃತೇಃ ಪರಃ .
ಶುಭಾಶುಭಾನಿ ಕರ್ತ್ತಾ ಚೇತ್ ಕುರ್ಯಾದ್ವೃತ್ತಿತ್ರಯಂ ವಿನಾ ..

ಲೋಕದೃಷ್ಟಗುಣಾನಾಂ ಚೇತ್ ಕರ್ತೃತಾ ಧರ್ಮಿತಾ ಕಥಂ ..

ಸಾಹಿತ್ಯಂ ಯಮನಿಯಮನಿಷೇಚನಪ್ರಸಂಖ್ಯಾನಾತ್ .

ಜ್ಞಾನೈಶ್ವರ್ಯವಿಕಾರಪ್ರಕಾಶನೇ ಸಾತ್ತ್ವಿಕೀ ವೃತ್ತಿಃ ..
ರಾಗಃ ಕ್ರೋಧೋ ಲೋಭಃ ಪರಪರಿವಾದೋ ನಿಂದಾ ತುಷ್ಟಿಃ .
ವಿಕೃತಾಕೃತಪಾರುಷ್ಯಂ ಪ್ರಖ್ಯಾತೈಷಾ ರಜೋಬುದ್ಧಿಃ ..
ಉನ್ಮಾದಮದವಿಷಾದಾ ನಾಸ್ತಿಕ್ಯಂ ಸ್ತ್ರೀಪ್ರಸಂಗಿತಾ .

ನಿದ್ರಾಲಸ್ಯಂ ನೈರ್ಘೃಣ್ಯಂ ತ್ವಶೌಚಮಿತಿ ತಾಮಸೀ ವೃತ್ತಿಃ ..
ಏತದ್ವೃತ್ತಿತ್ರಯಂ ದೃಷ್ಟ್ವಾ ಗುಣಾನಾಂ ಕರ್ತೃತಾಽಥವಾ .

ಅಕರ್ತಾ ಪುರುಷಃ ಸಿದ್ಧ ಇತಿ ಸಿದ್ಧಾಂತ ಇಷ್ಯತೇ ..

ಪ್ರವರ್ತ್ತಮಾನಪ್ರಕೃತೇರಿಮಾನ್ ಗುಣಾನ್
ರಜಸ್ತಮೋಭ್ಯಾಂ ವಿಪರೀತದರ್ಶನಾತ್ .

ಆತ್ಮಾನಮಾಚ್ಛಾದ್ಯ ಸ ಆತ್ಮನೇ ತದ್
ಅಹಂಕರೋಮೀತ್ಯಬುಧೋಽವಮನ್ಯತೇ ..

ಬಾಲಾಗ್ರಕುಕ್ಷೀಕರಣಾಸಮರ್ಥಃ
ಸರ್ವಂ ಮಯೇದಂ ಕೃತಮಿತ್ಯಮನ್ಯತ .

ಉನ್ಮತ್ತವದ್ಭಾವ್ಯತ ಇತ್ಯಬೋಧಃ
ಅಹೋ ವಿಧೇ ಪಂಡಿತಮಾನಿನಃ ಕಃ ..
ತದುಕ್ತಂ ಗೀತಾಸು
ಪ್ರಕೃತೇಃ ಕ್ರಿಯಮಾಣಾನಿ ಗುಣೈಃ ಕರ್ಮಾಣಿ ಸರ್ವಶಃ .
ಅಹಂಕಾರವಿಮೂಢಾತ್ಮಾ ಕರ್ತಾಽಹಮಿತಿಮನ್ಯತೇ ..

ಅನಾದಿತ್ವಾನ್ನಿರ್ಗುಣತ್ವಾತ್ ಪರಮಾತ್ಮಾಽಯಮವ್ಯಯಃ .
ಶರೀರಸ್ಥೋಽಪಿ ಕೌಂತೇಯ ನ ಕರೋತಿ ನ ಲಿಪ್ಯತೇ ..

ಪ್ರಕೃತ್ಯೈವ ಚ ಕರ್ಮಾಣಿ ಕ್ರಿಯಮಾಣಾನಿ ಸರ್ವಶಃ .
ಯಃ ಪಶ್ಯತಿ ಸದಾಽಽತ್ಮಾನಮಕರ್ತಾರಂ ಸ ಪಶ್ಯತಿ ..ಇತ್ಯಾದಿ .

ಸ ಏಕಃ ಪುರುಷಃ ಕಿಂ ವಾ ನಾನೇತಿ ಚ ವಿಚಾರಯ .

ಸುಖದುಃಖಮೋಹಸಂಕರವಿಶುದ್ಧಜನ್ಮಮರಣಾನಾಂ .

ನಾನಾತ್ವಾತ್ ಪುರುಷಬಹುತ್ವಂ ಸಿದ್ಧಂ ಲೋಕಾಶ್ರಮವರ್ಣಭೇದಾಚ್ಚ ..
ಯದ್ಯೇಕಃ ಪುರುಷಃ ಸ್ಯಾದ್ ಬುದ್ಧಿಹಾನಿಃ ಪ್ರಸಜ್ಯತೇ .

ಏಕಸ್ಮಿನ್ ಸುಖಿತೇ ಸರ್ವೇ ಸುಖಿನಃ ಸ್ಯುರತಃ ಪರಂ .

ಏಕಸ್ಮಿನ್ ದುಃಖಿತೇ ಸರ್ವೇ ದುಃಖಿತಾಃ ಸ್ಯುರಿತಿ ಕ್ರಮಾತ್ ..

ಅತೋ ಬಹುತ್ವಂ ಸಂಸಿದ್ಧಂ ಬಹವಃ ಪುರುಷಾಃ ಸ್ಮೃತಾಃ .
ಆಕೃತಿಗರ್ಭಾಶಯಭಾವಸಂಗತಿಶರೀರವಿಭಾಗಾಲ್ಲಿಂಗಬಹುತ್ವಾತ್ಸಾಂಖ್ಯಾಚಾರ್ಯಾಃ
ಕಪಿಲಾಸುರಿಪಂಚಶಿಖಪತಂಜಲಿಪ್ರಭೃತಯಃ ಪುರುಷಬಹುತ್ವಂ ವರ್ಣಯಂತಿ .

ವೇದವಾದಿನ ಆಚಾರ್ಯಾ ಹರಿಹರಹಿರಣ್ಯಗರ್ಭವ್ಯಾಸಾದಯ ಏಕಮಾತ್ಮಾನಂ,
ತಥಾ ಚ
ಶ್ರುತಿಃ .
ಪುರುಷ ಏವೇದಂ ಸರ್ವಂಯದ್ಭೂತಂ ಯಚ್ಚ ಭಾವ್ಯಂ .

ಉತಾಮೃತತ್ವಸ್ಯೇಶಾನೋ ಯದನ್ಯೇನಾತಿರೋಹತಿ .

ತದೇವಾಗ್ನಿಸ್ತದಾದಿತ್ಯಸ್ತದ್ವಾಯುಸ್ತದು ಚಂದ್ರಮಾಃ ..
ತದೇವ ಶುಕ್ರಂ ತದ್ಬ್ರಹ್ಮ ತಾ ಆಪಃ ಸ ಪ್ರಜಾಪತಿಃ .
ತದೇವ ಸತ್ಯಮಮೃತಂ ಸಮೋಕ್ಷಃ ಸಾ ಪರಾ ಗತಿಃ ..

ತದಕ್ಷರಂ ತತ್ಸವಿತುರ್ವರೇಣ್ಯಂ ಯಸ್ಮಾತ್ ಪರಂ ನಾಪರಮಸ್ತಿ ಕಿಂಚಿತ್ .

ಯಸ್ಮಾನ್ನಾಣೀಯೋ ನ ಜ್ಯಾಯೋಽಸ್ತಿ ಕಿಂಚಿತ್ ..

ವೃಕ್ಷ ಇವ ಸ್ತಂಭೋ ದಿವಿ ತಿಷ್ಠತ್ಯೇಕಃ ತೇನೇದಂ ಪೂರ್ಣಂ ಪುರುಷೇಣ .

ಸರ್ವತಃ ಪಾಣಿಪಾದಂ ತತ್ ಸರ್ವತೋಽಕ್ಷಿಶಿರೋಮುಖಂ ..

ಸರ್ವತಃ ಶ್ರುತಿಮಲ್ಲೋಕೇ ಸರ್ವಮಾವೃತ್ಯ ತಿಷ್ಠತಿ .

ಸರ್ವೇಂದ್ರಿಯಗುಣಾಭಾಸಂ ಸರ್ವೇಂದ್ರಿಯವಿವರ್ಜಿತಂ ..

ಸರ್ವಸ್ಯ ಪಶುಮೀಶಾನಂ ಸರ್ವಸ್ಯ ಶರಣಂ ಮಹತ್ .

ಸರ್ವತಃ ಸರ್ವಸತ್ತ್ವಾನಿ ಸರ್ವಾತ್ಮಾ ಸರ್ವಸಂಭವಃ ..
ಸರ್ವಂ ವಿಲೀಯತೇಯಸ್ಮಿನ್ ತದ್ಬ್ರಹ್ಮ ಮುನಯೋ ವಿದುಃ .
ಏಕ ಏವ ಹಿ ಭೂತಾತ್ಮಾ ಭೂತೇ ಭೂತೇ ವ್ಯವಸ್ಥಿತಃ ..
ಏಕಧಾ ಬಹುಧಾ ಚೈವ ದೃಶ್ಯತೇ ಜಲಚಂದ್ರವತ್ .

ಸ ಹಿ ಸರ್ವೇಷು ಭೂತೇಷು ಸ್ಥಾವರೇಷು ಚರೇಷು ಚ ..

ವಸತ್ಯೇಕೋ ಮಹಾನಾತ್ಮಾ ಯೇನ ಸರ್ವಮಿದಂ ತತಂ ..ಇತ್ಯಾದಿ .

ತ್ರೈಗುಣ್ಯಂ .. 4 ..

ಸತ್ತ್ವಂ ರಜಸ್ತಮ ಇತಿ ಗುಣಾಃ ಭಾವೇಣ್ಯಸ್ತ್ರೈಗುಣ್ಯಂ .

ಪ್ರಸಾದೋ ಲಾಘವಂ ಸಂಗಃ ಪ್ರಸಂಗಾತ್ ಪ್ರೀತಿರಾರ್ಜವಂ ..

ತುಷ್ಟಿಸ್ತಿತಿಕ್ಷಾ ಸತ್ತ್ವಸ್ಯ ರೂಪಂ ಸಾಕ್ಷಾತ್ ಸುಖಾವಹಂ .

ಶೋಕಸ್ತಂಭದ್ವೇಷತಾಪಖೇದಭೋಗಾಭಿಮಾನಿತಾ ..

ರಜೋರೂಪಾಣ್ಯನೇಕಾನಿ ಬಹುದುಃಖಪ್ರದಾನಿ ವೈ .
ತಮೋ ನಾಮಾಚ್ಛಾದನಾದಿ ಬೀಭತ್ಸಾವರಣಾದಿ ಚ ..

ದೈನ್ಯಗೌರವನಿದ್ರಾದಿಪ್ರಮಾದಾಲಸ್ಯಲಕ್ಷಣಂ .

ಮೋಹಾತ್ಮಕಮನಂತಂ ತದೇವಂ ತ್ರೈಗುಣ್ಯಮೀರಿತಂ .

ಸತ್ತ್ವಂ ಪ್ರಕಾಶಕಂ ವಿದ್ಯಾದ್ರಜೋ ವಿದ್ಯಾತ್ ಪ್ರವರ್ತ್ತಕಂ ..

ವಿನಾಶಕಂ ತಮೋ ವಿದ್ಯಾತ್ ತ್ರೈಗುಣ್ಯಂ ನಾಮ ಸಂಜ್ಞಿತಂ .

ಸಂಚರಃ .. 5 ..

ಸಾಮ್ಯಾವಸ್ಥಾ ಗುಣಾನಾಂ ಯಾ ಪ್ರಕೃತಿಃ ಸಾ ಸ್ವಭಾವತಃ .
ಕಾಲಕ್ಷೋಭೇಣ ವೈಷಮ್ಯಾತ್ ಕ್ಷೇತ್ರೇ ಪರಯುತೇ ಪುರಾ ..

ಬುದ್ಧಿಸ್ತತಶ್ಚಾಹಂಕಾರಸ್ತ್ರಿವಿಧೋಽಪಿ ವ್ಯಜಾಯತ .

ತನ್ಮಾತ್ರಾಣೀಂದ್ರಿಯಾಣಿ ಮಹಾಭೂತಾನಿ ಚ ಕ್ರಮಾತ್ ..

ಏವಂ ಕ್ರಮೇಣೈವೋತ್ಪತ್ತಿಃ ಸಂಚರಃ ಪರಿಕೀರ್ತ್ತಿತಃ .

ಪ್ರತಿಸಂಚರಃ .. 6 ..

ವ್ಯುತ್ಕ್ರಮೇಣೈವ ಲೀಯಂತೇ ತನ್ಮಾತ್ರೇ ಭೂತಪಂಚಕಂ .

ತನ್ಮಾತ್ರಾಣೀಂದ್ರಿಯಾಣಿ ಅಹಂಕಾರೇ ವಿಲೀಯತೇ ..

ಅಹಂಕಾರೋಽಥ ಬುದ್ಧೌ ತು ಬುದ್ಧಿರವ್ಯಕ್ತಸಂಜ್ಞಕೇ .

ಅವ್ಯಕ್ತಂ ನ ಕ್ವಚಿಲ್ಲೀನಂ ಪ್ರತಿಸಂಚರ ಇತಿ ಸ್ಮೃತಃ ..

ಅಧ್ಯಾತ್ಮಮಧಿಭೂತಮಧಿದೈವತಂ ಚ .. 7 ..

ಬುದ್ಧ್ಯಾಹಂಕಾರಮನಸೀ ಶ್ರೋತ್ರಂ ತ್ವಕ್ ಚಕ್ಷುಷೀ ತಥಾ .

ಜಿಹ್ವಾ ಘ್ರಾಣಂ ಪಾದಪಾಯೂಪಸ್ಥಮಧ್ಯಾತ್ಮಸಂಜ್ಞಿತಂ ..

ಯತ್ತು ಮೋಕ್ಷಧರ್ಮೇ
ಆದೌ ಮನ ಅಹಂಕಾರಾತ್ ಜಾಯತೇ ವೃತ್ತಯಸ್ಚತಾಃ ..
ಶಬ್ದರಾಗಾತ್ ಶ್ರೋತ್ರಮಸ್ಯ ಜಾಯತೇ ಭಾವಿತಾತ್ಮನಃ .
ರೂಪರಾಗಾತ್ ತಥಾ ಚಕ್ಷುರ್ಘ್ರಾಣಂ ಗಂಧಜಿಧೃಕ್ಷಯಾ ..

ಇತ್ಯಾದಿನೇಂದ್ರಿಯಾಣಾಂಮನೋವೃತ್ತಿರಾಗಾದಿಕಾರ್ಯತ್ವಂ ತದ್ವೇದಾಂತರೀತ್ಯೈವೇತಿ
ಮಂತವ್ಯಂ .

ಅಧಿಭೂತಂ .

ಯಥಾಕ್ರಮೇಣ ಬೋದ್ಧವ್ಯಮಭಿಮಂತವ್ಯಮೇವ ಚ .

ಸಂಕಲ್ಪಿತವ್ಯಂ ಶ್ರೋತವ್ಯಂ ಸ್ಪ್ರಷ್ಟವ್ಯಂ ದ್ರಷ್ಟವ್ಯಮೇವ ಚ ..

ರಸಯಿತವ್ಯಂ ಘ್ರಾತವ್ಯಂ ಗಂತವ್ಯಮುತ್ಸ್ರಷ್ಟವ್ಯಂ ಚ .

ಆನಂದಯಿತವ್ಯಮಿತ್ಯೇವಮಧಿಭೂತಂ ಪ್ರಕೀರ್ತಿತಂ ..

ಅಧಿದೈವತಂ ಚ .

ಬ್ರಹ್ಮಾ ರುದ್ರಶ್ಚಂದ್ರಮಾಶ್ಚ ಆಕಾಶೋ ವಾಯುರೇವ ಚ .

ಸೂರ್ಯೋ ವರುಣ ಇಂದ್ರಶ್ಚ ವಿಷ್ಣುಮಿತ್ರಂ ತಥೈವ ಚ ..

ಅನೇನೈವ ಕ್ರಮೇಣೇದಂ ಸಂಪ್ರೋಕ್ತಮಧಿದೈವತಂ .

ಚತ್ವಾರಿಯೋ ವೇದಯತೇಯಥಾ ಚ-

ಕ್ಷುಷಾ ಸ್ವರೂಪಾಣ್ಯಧಿದೈವತಂ ವಾ .

ವಿಮುಕ್ತಯಾಥಾಗತದೋಷಸಂಗೋ-
ಗುಣಾಂಸ್ತು ಭುಂಕ್ತೇ ನ ಗುಣೈಃ ಸ ಯುಜ್ಯತೇ ..

ಪಂಚಾಭಿಬುದ್ಧಯಃ .. 8 ..

ಇಚ್ಛಾಭಿರ್ಬುದ್ಧಿರ್ವಿಜ್ಞೇಯಾ ಆಭಿಮುಖ್ಯೇನ ಕರ್ಮಣಃ .
ಇದಂ ಮೇ ಕಾರ್ಯಮಿತ್ಯೇಷೋಽಧ್ಯವಸಾಯಃ ಕರೋಮ್ಯಹಂ ..

ಇಚ್ಛಾ ವಾಂಛಾಽಥ ಸಂಕಲ್ಪೋ ಮನಸಃ ಕರ್ಮ ಚೇಷ್ಯತೇ .

ಏವಮೇತಾಶ್ಚ ಪಂಚಾಭಿಬುದ್ಧಯಃ ಪರಿಕೀರ್ತಿತಾಃ ..

ಪಂಚ ಕರ್ಮಯೋನಯಃ .. 9 ..

ಧೃತಿಃ ಶ್ರದ್ಧಾ ಸುಖೇಚ್ಛಾ ವಿವಿದಿಷಾ ತದಭಾವಕೌ .

ಸಾಮಾನ್ಯತಃ ಸಮುದ್ದಿಷ್ಟಾಃ ಪಂಚೈತೇ ಕರ್ಮಯೋನಯಃ ..
ವಾಚಿ ಕರ್ಮಣಿ ಸಂಕಲ್ಪೇ ಪ್ರತೀತಿರ್ಯಾಭಿರಜ್ಯತೇ .

ತನ್ನಿಷ್ಠಸ್ತತ್ಪ್ರತಿಷ್ಠಶ್ಚ ಧೃತೇರೇತದ್ಧಿ ಲಕ್ಷಣಂ ..

ಅನಸೂಯಾ ಬ್ರಹ್ಮಚರ್ಯಂಯಜನಂಯಾಜನಂ ತಪಃ .
ಪ್ರತಿಗ್ರಹಶ್ಚ ಹೋಮಶ್ಚ ಶ್ರದ್ಧಾಯಾ ಲಕ್ಷಣಂ ಸ್ಮೃತಂ ..

ಸುಖಂ ಸುಖಾರ್ಥೀ ಸೇವೇತ ವಿದ್ಯಾ ಕರ್ಮ ತಪಾಂಸಿ ಚ .

ಪ್ರಾಯಶ್ಚಿತ್ತಪರೋ ನಿತ್ಯಂ ಸುಖೇಯಂ ಪರಿಕೀರ್ತ್ತಿತಾ ..

ವಿಷಧೂಮಮೂರ್ಛಿತವದ್ ವಿವಿದಿಷಾ ಧ್ಯಾನಿನಾಂ ಪ್ರಜ್ಞಾಯೋನಿಃ .
ಏಕತ್ವಂ ಚ ಪೃಥಕ್ತ್ವಂ ಚ ನಿತ್ಯಂ ವೇದಮಚೇತನಂ ..

ಸೂಕ್ಷ್ಮಸತ್ಕಾರ್ಯಸಂಕ್ಷೋಭ್ಯಂ ಜ್ಞೇಯಾ ವಿವಿದಿಷಾ ಹಿ ಸಾ .

ಕಾರ್ಯಕರಣಕ್ಷಮಕರೀ ವಿವಿದಿಷಾ ಪ್ರಾಕೃತೀ ವೃತ್ತಿಃ ..
ಧೃತಿಃ ಶ್ರದ್ಧಾ ವಿವಿದಿಷಾ ಸುಖಾ ಚೇತಿ ಚತುಷ್ಟಯಂ .

ಜ್ಞೇಯಂ ಬಂಧೋ ವಿವಿದಿಷಾಮೋಕ್ಷಾಯ ಪರಿಕಲ್ಪಿತಾ .

ಕರ್ಮಯೋನಿಸ್ವರೂಪೋಽಯಂ ವಿಶಿಷ್ಯ ಪರಿಕೀರ್ತ್ತಿತಃ ..

ಪಂಚ ವಾಯವಃ .. 10 ..

ಪ್ರಾಣೋಽಪಾನಃ ಸಮಾನಶ್ಚ ಉದಾನೋ ವ್ಯಾನ ಏವ ಚ .

ಇತ್ಯೇತೇ ವಾಯವಃ ಪಂಚ ಶರೀರೇಷು ಶರೀರಿಣಾಂ ..

ಮುಖನಾಸಾಧಿಚಾರೀ ಯಃ ಪ್ರಾಣನಾತ್ ಪ್ರಾಣ ಉಚ್ಯತೇ .

ನಾಭೇರಧಿಚರತ್ಯೇವೋಪಾನಯೇಽಪಾನ ಇಷ್ಯತೇ ..

ಹೃದ್ಯಧಿಷ್ಠಾನನಯನಾತ್ ಸಮಾನ ಇತಿ ಕೀರ್ತಿತಃ .
ಕಂಠಾದೂರ್ಧ್ವಾವಗಮನಾದುದಾನ ಇತಿ ಚ ಸ್ಮೃತಃ ..
ಸಂಧ್ಯಧಿಷ್ಠಾನತೋ ವ್ಯಾನೋ ವಿಕ್ಷೇಪಣವಿಜೃಂಭಣಾತ್ .

ಪಂಚ ಕರ್ಮಾತ್ಮಾನಃ .. 11 ..

ವೈಕಾರಿಕಾದಯಃ ಪೂರ್ವಂಯಥಾಕ್ರಮಮುದಾಹೃತಾಃ .
ಶುಭಂ ವಾಽಶುಭಮೂಢೌ ಚ ಶುಭಮೂಢಾಽಶುಭಮೂಢಕೇ ..

ಯಥಾಕ್ರಮಂ ಚ ಕರ್ತ್ತಾರಸ್ತತ್ತತ್ಕರ್ಮ ಸಮೀರಿತಂ .

ಪಂಚಪರ್ವಾ ಅವಿದ್ಯಾ .. 12 ..

ತಮೋಮೋಹೋ ಮಹಾಮೋಹಸ್ತಾಮಿಸ್ರಶ್ಚಾಂಧತಾಮಿಸ್ರಃ ..
ಅಷ್ಟಕೌ ತೌ ತಮೌಮೋಹೌ ಪ್ರಕೃತ್ಯಷ್ಟಕನಿಷ್ಠಿತೌ .

ಆತ್ಮಜ್ಞಾನಾಭಿಮಾನ್ಯೇಯಂ ಪ್ರಾಪ್ತ್ಯಾದ್ಯೈಶ್ವರ್ಯಮಾನಿತಾ ..

ನಿರ್ವೃತ್ತೇ ವಿಷಯೇ ದೃಷ್ಟೇ ಪಂಚಾನುಶ್ರವಿಕೇ ತಥಾ .

ಮೋಹೋಽಹಮಭಿಮಾನೋಯೋಮಹಾಮೋಹೋ ದಶಾತ್ಮಕಃ ..
ಅಷ್ಟೈಶ್ವರ್ಯೇ ದಶವಿಷಯೇ ಸಿದ್ಧತಾಮಿಸ್ರ ಉಚ್ಯತೇ .

ವಿಷಾದಃ ಸೋಽನ್ಧತಾಮಿಸ್ರೋ ಮರಣೇ ಪ್ರತಿಪದ್ಯತೇ ..

ಅವಿದ್ಯಾ ಪಂಚಪರ್ವೈಷಾ ಭಿನ್ನಾ ದ್ವಾಷಷ್ಟಿಭೇದತಃ .

ಅಷ್ಟಾವಿಂಶತಿಧಾಽಶಕ್ತಿಃ .. 13 ..

ಜಡತ್ವಕುಷ್ಟಿಕುಬ್ಜತ್ವರೂಪತಾ-
ಽಘ್ರಾಣತ್ವಮೂಕತ್ವಸುಪಂಗುತಾಶ್ಚ .
ಕುಣಿರ್ಗುದಾವರ್ತ್ತಿ ಚ ಷಂಢತಾ ಚ
ಉನ್ಮಾದ ಇತ್ಯೇಷ ನಿರೂಪಿತೋಽಯಂ ..

ಏಕಾದಶೇಂದ್ರಿಯವಧೋ ಬಾಧಿರ್ಯಾದಿಸ್ವರೂಪತಃ .
ಬುದ್ಧೇರ್ವಧಃ ಸಪ್ತದಶ ತುಷ್ಟಿಸಿದ್ಧಿವಿಪರ್ಯಯಃ ..
ನಾಸ್ತಿ ಪ್ರಧಾನಮಿತಿಯಾ ಪ್ರತಿಪತ್ತಿರಜಂಭಿಕಾ .

ನ ಮಹಾನಿತ್ಯಸಲಿಲಾ ನಾಯಾಚ್ಛಾ ಚಾನಹಂಕೃತೌ ..

ನ ವಾಽಸ್ತ್ಯದೃಷ್ಟಿಸ್ತನ್ಮಾತ್ರಪಂಚಕಂ ಭೂತಕಾರಣಂ .

ಸರ್ವಮೇವೇದಂ ಬ್ರಹ್ಮೇತಿ ಬ್ರಹ್ಮೈವ ಸನ್ ಬ್ರಹ್ಮಾಪ್ಯೇತಿ .

ಯಥಾ ವೇದಾಂತಿನಾಂ ತದ್ವತ್ ಸಾಂಖ್ಯಾನಾಮೀದೃಶೀ ಮತಿಃ ..
ಅಸುತಾ ವಿಷಯಾರ್ಜನೇ ಪ್ರವೃತ್ತಿಃ
ಸುತರಾ ಪರಿರಕ್ಷಣೇ ಪ್ರವೃತ್ತಿಃ .
ಕ್ರಯದೋಷಮಪಶ್ಯತೋ ಧನೇ ಪ್ರವೃತ್ತಿಃ

ಅಸುನೇತ್ರಾ ಪರಿಕೀರ್ತ್ತ್ಯತೇ ಹಿ ಸಾಂಖ್ಯೈಃ ..
ಅಕುರ್ಮರೀಚಿಕಾಭೋಗಶಕ್ತಿರ್ಹಿಂಸಾದ್ಯಪಶ್ಯತಃ .
ಅನುತ್ತಂಭಾಂಭಸಿಕಾ ದೋಷಭೋಗಾದಂಭಃ ಪ್ರವರ್ತ್ತನಂ ..

ನವಧಾ ಕಥಿತಾ ಹ್ಯೇತೇ ತತ್ರ ತುಷ್ಟಿರ್ವಿಪರ್ಯಯಾಃ .
ಕಥ್ಯಂತೇ ಸಿದ್ಧಯೋ ಹ್ಯಷ್ಟೌ ತೇಽಮೀ ಸಿದ್ಧಿವಿಪರ್ಯಯಾಃ ..
ನಾನಾತ್ವಮೂಹಮಾನಸ್ಯ ಸಿದ್ಧಮೇಕಮತಾರಕಂ .

ವಿಪರೀತಗ್ರಹಃ ಶಬ್ದಶ್ರವಣಾದಸುತಾರಕಂ ..

ನಾನಾತ್ವಜ್ಞೋ ಮುಕ್ತ ಇತಿ ಶ್ರುತ್ವೈಕಜ್ಞೋ ನ ಮುಕ್ತಿಭಾಕ್ .

ಅತಾರಯಂತಮಜ್ಞಾನಾಸದಚ್ಛಾಸ್ತ್ರನಿವೇಶತಃ .
ದುಃಖಿತಸ್ಯಾಪ್ಯನುದ್ವೇಗಾದಪ್ರಮೋದಾ ಹಿ ಸಂಸೃತೌ ..

ಅಪ್ರಮುದಂ ತದಜ್ಞಾನಪ್ರಮುದಿತಮಪ್ರಮೋದಮಾನಂ ವಾ .

ಅಸಮ್ಯಗ್ವಚನಾದಪ್ಯುಪರೋಧೇನ ವಾ ಗುರೌ ..

ಅಭಾಗ್ಯಸ್ಯ ನ ಸಿದ್ಧಿಃ ಸ್ಯಾತ್ ಜ್ಞಾನೇ ತತ್ ಸಮುದೀರಿತಂ .

ಸ್ನಿಗ್ಧಸಂಸರ್ಗತೋ ಜ್ಞಾನೋತ್ತರಾಜ್ಞಾನಮರಮ್ಯಕಂ ..

ವ್ಯಾಖ್ಯಾತಾಃ ಪೂರ್ವರೀತ್ಯಾಷ್ಟಾವೇತೇ ಸಿದ್ಧಿವಿಪರ್ಯಯಾಃ .
ಅಷ್ಟಾವಿಂಶತಿಧಾಽಶಕ್ತಿರ್ವ್ಯಾಖ್ಯಾತೋಭಯಯೋಗತಃ ..

ನವಧಾ ತುಷ್ಟಿಃ .. 14 ..

ಪ್ರಕೃತೌ ಪರಮಾತ್ಮತ್ವಂ ಪ್ರತಿಪದ್ಯೈವ ತುಷ್ಟಿಭಾಕ್ ..

ಮಾಧ್ಯಸ್ಥ್ಯಮವಲಂಬೇತ ಅಂಭಃ ಸಾ ತುಷ್ಟಿರುಚ್ಯತೇ .

ಬುದ್ಧೌ ಚ ಪರಮಾತ್ಮತ್ವೇ ತುಷ್ಟಿಃ ಸಾ ಸಲಿಲಾ ಸ್ಮೃತಾ ..

ಅಹಂಕಾರೇ ಯದಾ ಸಾ ಸ್ಯಾದಾಯಾಚ್ಛಾ ಇತಿ ಶಬ್ಧಿತಾ .

ತನ್ಮಾತ್ರೇಷು ಯದಾ ಸಾ ಸ್ಯಾತ್ ತುಷ್ಟಿರ್ದೃಷ್ಟಿರ್ನಿಗದ್ಯತೇ ..

ಆಧ್ಯಾತ್ಮಿಕಾಶ್ಚತಸ್ರಸ್ತು ತುಷ್ಟಯಃ ಪ್ರಭವಂತಿ ಹಿ .

ಮೋಕ್ಷಸ್ತಾಸ್ವಪಿ ನಾಸ್ತ್ಯೇವ ತತ್ತ್ವಜ್ಞಾನಾದ್ಯಥೋದಿತಾ ..

ಅರ್ಥಾನಾಮರ್ಜನೇ ದುಃಖಮರ್ಜಿತಾನಾಂ ಚ ರಕ್ಷಣೇ .

ತ್ಯಾಗೇ ದುಃಖಂ ಕ್ಷಯೇ ದುಃಖಂ ಧಿಗರ್ಥಂ ದುಃಖಭಾಜನಂ ..ಇತಿ
ದೋಷದರ್ಶನಸಂತುಷ್ಟಃ ಪರಬ್ರಹ್ಮೈವಮೋಕ್ಷಭಾಕ್ .

ಸುತೇಯಂ ಪಂಚಮೀ ತುಷ್ಟಿಸ್ತತ್ತ್ವಜ್ಞಾನಾದ್ಯಭಾವತಃ ..
ರಕ್ಷಣೇ ಸುತರಾ ಷಷ್ಠೀ ಸಪ್ತಮೀ ಕ್ಷಯದರ್ಶನಾತ್ .

ಸುನೇತ್ರಾ ಸಂಗದೋಷಾ ಚಾಷ್ಟಮೀ ಕುರ್ಮರೀಚಿಕಾ ..

ಅರ್ಥೇ ಹಿಂಸಾದಿದೋಷೇಣ ನಿವೃತ್ತಿಶ್ಚ ಸಮಸ್ಕರೀ .

ತುಷ್ಟಿಸ್ತು ನವಮೀ ಪ್ರೋಕ್ತಾ ಹ್ಯುತ್ತಮಾಂಭಸಿಕಾ ತವ ..

ಅಷ್ಟಧಾ ಸಿದ್ಧಿಃ .. 15 ..

ಜ್ಞಾನಂಯದ್ದೂರಮುತ್ಪನ್ನಂ ತಾರಾಖ್ಯಾ ಪ್ರಥಮಾ ಹಿ ಸಾ .

ಶಬ್ದಮಾತ್ರೇಣ ಭೂತೇಷು ಸುತಾರಾ ಜ್ಞಾನಮಿಷ್ಯತೇ ..

ಜ್ಞಾನಮಧ್ಯಯನೇನೈವ ತಾರಯಂತೀ ತೃತೀಯಕಾ .

ಅಧ್ಯಾತ್ಮದುಃಖಾಪನಯಾತ್ ಪ್ರಮೋದೇತ್ಯಭಿಧೀಯತೇ ..

ಭೌತಿಕಕ್ಲೇಶಹರಣಾತ್ ಪ್ರಮುದಾ ಸಿದ್ಧಿರುಚ್ಯತೇ .

ಆಧಿದೈವಕ್ಲೇಶಹರಣಾತ್ ಜ್ಞಾನಮುತ್ಪದ್ಯತೇ ನೃಣಾಂ ..

ಪ್ರಮೋದಮಾನೇತ್ಯಾಖ್ಯಾತಾ ಷಷ್ಠೀ ಸಿದ್ಧಿಃ ಸ್ವಯಂ ಸತಾಂ .

ಸ್ನಿಗ್ಧಸಂಸರ್ಗನಾಶಾತ್ತು ರಮ್ಯಕಾ ಸಪ್ತಮೀ ಸ್ಮೃತಾ ..

ಪ್ರಮುದಾ ಚಾಷ್ಟಮೀ ಸಿದ್ಧಿಃ ಪರಿಚರ್ಯಾದಿನಾ ಗುರೋಃ .
ಇತ್ಯೇತಾಃ ಸಿದ್ಧಯೋ ಹ್ಯಷ್ಟೌ ವ್ಯಾಖ್ಯಾತಾಃ ಜ್ಞಾನಸಾಧಿಕಾಃ ..

ದಶ ಮೂಲಿಕಾರ್ಥಾಃ .. 16 ..

ಅಸ್ತಿತ್ವಮೇಕತ್ವಯಥಾರ್ಥವತ್ತ್ವೇ
ಪಾರಾರ್ಥ್ಯಮನ್ಯತ್ವಮಕರ್ತೃಕತ್ವಂ .

ಯೋಗೋ ವಿಯೋಗೋ ಬಹವಃ ಪುಮಾಂಸಃ
ಸ್ಥಿತಿಃ ಶರೀರಸ್ಯ ಚ ಶೇಷವೃತ್ತಿಃ ..
ಏಷಾ ಸಾ ದಶಮೂಲಿಕಾಽರ್ಥಗಣನಾ ಸಂಘಾತಪಾರಾರ್ಥ್ಯತಃ
ಸಿದ್ಧಾ ಸಾ ಪುರುಷಾಸ್ತಿತಾ ಪರಿಣತೇರ್ಭೇದಸ್ಯ ತತ್ಕಾರಣಂ .

ಅಸ್ತ್ಯವ್ಯಕ್ತಮನಂತಮೇಕಮಿತಿ ಚ ಪ್ರೇಮಾವಿಷಾದಾತ್ಮಕಂ
ನಾನಾಪಾಯಪರಾರ್ಥತಾ ತ್ರಿಗುಣತೋಽನ್ಯತ್ವಸ್ಯ ಸಿದ್ಧಿಸ್ತಥಾ ..

ವಿಪರ್ಯಾಸಾದಕರ್ತೃತ್ವಂಯೋಗಃ ಪುರುಷದರ್ಶನಾತ್ .

ಪ್ರಾಪ್ತೇ ಶರೀರಭೇದೇ ತು ಚರಿತಾರ್ಥತ್ವದರ್ಶನಾತ್ ..

ಜನ್ಮಾದಿಕರಣಾಂತಾನಾಂ ಭೇದಾನ್ನಾನಾ ಹಿ ತೇ ಸ್ಮೃತಾಃ .
ಚಕ್ರಭ್ರಮಿವತ್ ಶೇಷವೃತ್ತಿಃ ಸಿದ್ಧಾರ್ಥಾಃ ದಶ ಮೂಲಿಕಾಃ ..
ಸಪ್ತತ್ಯಾ ಪ್ರಾಗುಪದಿಷ್ಟಾಃ ಪಂಚಾಶತ್ ಪ್ರತ್ಯಯಾ ಇಮೇ .

ದಶಷಷ್ಟಿಪದಾರ್ಥೈಸ್ತು ಷಷ್ಟಿತಂತ್ರ ಇತೀರ್ಯತೇ ..

ಅನುಗ್ರಹಸರ್ಗಃ .. 17 ..

ಬ್ರಹ್ಮಾನುಗ್ರಹಮಸೃಜದ್ರೂಪತನ್ಮಾತ್ರತಃ ಪೃಥಕ್ .

ಉತ್ಪಾದ್ಯಾನುಗ್ರಹಧ್ಯಾನಾತ್ ಪ್ರಾಕ್ತನಾಧಾರವರ್ಜನಾತ್ ..

ಚತುರ್ದಶವಿಧೋ ಭೂತಸರ್ಗಃ .. 18 ..

ಅಷ್ಟವಿಕಲ್ಪಂ ದೈವಂ ಪೈಶಾಚಂ ರಾಕ್ಷಸಂ ತದ್ವತ್ .

ಗಾಂಧರ್ವಮೈಂದ್ರಂ ಬ್ರಾಹ್ಮಂ ಚ ಸೌಮ್ಯಂ ಬ್ರಾಹ್ಮ್ಯಮಥಾಷ್ಟಕಂ ..

ದೇವಯೋನಯ ಏವೈತೇ ತಿರ್ಯಗ್ಯೋನಿಸ್ತು ಪಂಚಧಾ .

ಮೃಗಪಶುಪಕ್ಷಿಸರೀಸೃಪಸ್ಥಾವರಮಿತಿ ಭೇದಸಂಭಿನಾ ..

ಮಾನುಷ್ಯಕಂ ಚೈಕವಿಧಂ ಬ್ರಾಹ್ಮಣಾದಿಚಾಂಡಾಲಾಂತಂ .

ಪಶವೋ ಗವಾದಿಮೂಷಾಂತಾಃ ಪಕ್ಷಿಣೋ ಗರೂಡಾದಿಕಾಃ ..
ಮಶಕಾಂತಾ ಮೃಗಾಶ್ಚಾಪಿ ಸಿಂಹಾದಿ ಚ ಶಿವಾಂತಿಕಾಃ .
ಶೇಷಾದಿ ಅಲಗರ್ದಾಂತಾಃ ಸರ್ಪಾಃ ಪರ್ವತಭೂತೃಣಾಃ ..
ಸ್ಥಾವರಾ ಭೌತಿಕಃ ಸರ್ಗ ಏತತ್ಸಂಸಾರಮಂಡಲಂ ..

ತ್ರಿವಿಧೋ ಬಂಧಃ .. 19 ..

ಪ್ರಕೃತಿಬಂಧಃ ಪ್ರಕೃತಿಲಯಃ ಪರತ್ವೇನಾಭಿಮನ್ಯತಃ .
ಸಂನ್ಯಾಸಿನಾಮಿಂದ್ರಿಯೇಷು ಲಯೋ ವೈಕಾರಿಕೋಽಪರಃ ..
ಗೃಹೀಣಾಂ ದಕ್ಷಿಣಾಬಂಧೋ ವದಾನ್ಯತ್ವಾಭಿಮಾನಿನಾಂ .

ಇತ್ಯೇಷಸ್ತ್ರಿವಿಧೋ ಬಂಧಸ್ತ್ರಿವಿಧೋಮೋಕ್ಷ ಉಚ್ಯತೇ ..

ತ್ರಿವಿಧೋಮೋಕ್ಷಃ .. 20 ..

ಜ್ಞಾನೋದ್ರೇಕಾದುಪರತೇಶ್ಚ ಧರ್ಮಾಧರ್ಮಕ್ಷಯೋ ಭವೇತ್ .

ಧರ್ಮಾಧರ್ಮಕ್ಷಯಾಚ್ಚಾಥ ಕೈವಲ್ಯಮಿತಿ ಗೀಯತೇ ..

ತದುಕ್ತಂ .

ಆದ್ಯೋ ಹಿಮೋಕ್ಷೋ ಜ್ಞಾನೇನ ದ್ವಿತೀಯೋ ರಾಗಸಂಕ್ಷಯಾತ್ .

ಕೃತ್ಸ್ನಕ್ಷಯಾತ್ ತೃತೀಯಸ್ತು ವ್ಯಾಖ್ಯಾತಂಮೋಕ್ಷಲಕ್ಷಣಂ ..

ತ್ರಿವಿಧಂ ಪ್ರಮಾಣಂ .. 21 ..

ದೃಷ್ಟಮನುಮಾನಮಾಪ್ತವಚನಂ ಚೈತತ್ ಪ್ರಮಾಣಕಂ .

ಪಂಚೇಂದ್ರಿಯಾಣಿ ಪ್ರತ್ಯಕ್ಷಂ ವೃಷ್ಟಿರ್ಮೇಘೋದಯೇನ ತು ..

ಅನುಮಾನಮಿಂದ್ರೋ ದೇವಾನಾಂ ರಾಜಾಶಬ್ದಃ ಪ್ರಮಾಪಕಃ ..
ಆಗಮೇಽಪಿ,

ಸ್ವಕರ್ಮಭಿರ್ವಿನಿರ್ಮುಕ್ತೋ ರಾಗದ್ವೇಷವಿವರ್ಜಿತಃ ..
ಜ್ಞಾನವಾನ್ ಶೀಲಸಂಪನ್ನಃ ಸೋಽಪಿ ಜ್ಞೇಯಶ್ಚ ತಾದೃಶಃ ..

ತ್ರಿವಿಧಂ ದುಃಖಂ .. 22 ..

ದುಃಖಂ ತು ತ್ರಿವಿಧಂ ಪ್ರೋಕ್ತಮಧ್ಯಾತ್ಮಮಧಿಭೂತಕಂ .

ಆಧಿದೈವಂ ಚ ತತ್ರಾಪಿ ಪ್ರಥಮಂ ದ್ವಿವಿಧಂ ಸ್ಮೃತಂ ..

ಶಾರೀರಂ ಮಾನಸಂ ಚೇತಿ ವಾತಕಾಮಾದಿದೋಷಜಂ .

ಭೂತೇಭ್ಯೋ ಮಾನುಷಾದಿಭ್ಯೋ ಜಾತಂ ಸ್ಯಾದಾಧಿಭೌತಿಕಂ ..

ದೇವೇಭ್ಯಃ ಶೀತವಾತಾದಿಭವಂ ಸ್ಯಾದಾಧಿದೈವಿಕಂ .

ಏತತ್ ಸಮಾಸತಃ ಪ್ರೋಕ್ತಾ ಸೂತ್ರವ್ಯಾಖ್ಯಾ ಯಥಾಮತಿ ..

ಪ್ರಕ್ರಿಯಾಂ ಚ ಪ್ರವಕ್ಷ್ಯಾಮಿ ಪೌರಾಣಿಕಹಿತಾಯ ವೈ ..

ಏತತ್ ಪರಂಪರಯಾಯಾಥಾತಥ್ಯಂ .. 23 ..

ಏತತ್ ಸರ್ವಂ ಜ್ಞಾತ್ವಾ ಕೃತಕೃತ್ಯಃ ಸ್ಯಾತ್ .. 24 ..

ನ ಪುನಸ್ತ್ರಿವಿಧೇನ ದುಃಖೇನಾಭಿಭೂಯತೇ .. 25 ..

ಮಹಾನ್ ಅಹಂಕಾರಃ ಪಂಚ ತನ್ಮಾತ್ರಾಣಿ ಅವ್ಯಕ್ತಸಂಜ್ಞಾನಿ ಭವಂತಿಮಹಚ್ಛಬ್ದೇನ
ಹೈರಣ್ಯಗರ್ಭೋ ಬುದ್ಧಿರುಚ್ಯತೇ .ಪ್ರಧಾನಂ ಮೂಲಮವ್ಯಕ್ತಸಂಜ್ಞಂ .ಜ್ಞಃ
ಪುರುಷಃ .ಏತಾನಿ ಪಂಚವಿಂಶತಿತತ್ತ್ವಾನಿ . ತತ್ರ ಪ್ರಧಾನಂ ಕಾರಣಮೇವ ನ
ಕಾರ್ಯಂ .ಮಹದಾದಯಃ ಸಪ್ತ ಪೂರ್ವಪೂರ್ವಸ್ಯ ಕಾರ್ಯಾಣಿಉತ್ತರೋತ್ತರಸ್ಯ
ಕಾರಣಾನಿ .

ಇಂದ್ರಿಯಾಣ್ಯೇಕಾದಶ ಪಂಚ ಮಹಾಭೂತಾನಿ ಕಾರ್ಯಾಣ್ಯೇವ ನ ಕಾರಣಾನಿ .

ಪುರುಷಸ್ತು
ನ ಕಾರ್ಯಂ ನ ವಾ ಕಾರಣಂ . ತದುಕ್ತಂ ಮೂಲಪ್ರಕೃತಿರಿತ್ಯಾದಿ . ಮಹಾನ್
ಅಹಂಕಾರಃ
ಪಂಚ ತನ್ಮಾತ್ರಾಣಿ ಸಪ್ತ ಪ್ರಕೃತಿವಿಕೃತಯಃ .ಪ್ರಧಾನಾದ್ ಬುದ್ಧಿರ್ಜಾಯತ
ಇತಿ ಪ್ರಧಾನವಿಕಾರಃ ಸೈವಾಹಂಕಾರಂ ಜನಯತೀತಿ ಪ್ರಕೃತಿಃ ಅಹಂಕಾರೋಽಪಿ
ಬುದ್ಧೇರ್ಜಾಯತ ಇತಿ ವಿಕೃತಿಃ ಸೋಽಪಿ ಏಕಾದಶೇಂದ್ರಿಯಾಣಿ ಪಂಚ ತನ್ಮಾತ್ರಾಣಿ

16 sanskritdocuments.org



ಸಾಂಖ್ಯತತ್ತ್ವವಿವೇಚನಂ

ಜನಯತೀತಿ ಪ್ರಕೃತಿಃ ..
ತತ್ರ ಶಬ್ದತನಮಾತ್ರಮಹಂಕಾರಾಜ್ಜಾಯತ ಇತಿ ವಿಕೃತಿಸ್ತಸ್ಮಾದಾಕಾಶಂ ಜಾಯತ
ಇತಿ ಶಬ್ದತನ್ಮಾತ್ರಂ ಪ್ರಕೃತಿಃ . ತಥಾ ಸ್ಪರ್ಶತನ್ಮಾತ್ರಮಹಂಕಾರಾಜ್ಜಾಯತ
ಇತಿ ವಿಕೃತಿಃ ತದೇವ ವಾಯುಂ ಜನಯತೀತಿ ಪ್ರಕೃತಿಃ .ಏವಂ
ರೂಪತನ್ಮಾತ್ರಮಹಂಕಾರಾಜ್ಜಾಯತ ಇತಿ ವಿಕೃತಿಃ ತದೇವ ತೇಜೋ ಜನಯತೀತಿ
ಪ್ರಕೃತಿಃ .
ರಸತನ್ಮಾತ್ರಮಹಂಕಾರಾಜ್ಜಾಯತ ಇತಿ ವಿಕೃತಿಸ್ತದೇವಾಂಭೋ ಜನಯತೀತಿ
ಪ್ರಕೃತಿಃ .
ತಥಾ ಗಂಧತನ್ಮಾತ್ರಮಹಂಕಾರಾಜ್ಜಾಯತಇತಿವಿಕೃತಿಃ ತದೇವಾವನಿಂಜನಯತೀತಿ
ಪ್ರಕೃತಿಃ ..
ಏತಾನಿ ಪಂಚ ತನ್ಮಾತ್ರಾಣಿ ಸೂಕ್ಷ್ಮಭೂತಾನಿ ಸ್ಥೂಲಭೂತಾನಾಂ ಕಾರಣಾನಿ
ಷೋಡಶಕಶ್ಚ
ವಿಕಾರಃ .ಪಂಚ ಬುದ್ಧೀಂದ್ರಿಯಾಣಿ ಪಂಚ ಕರ್ಮೇಂದ್ರಿಯಾಣಿ ಏಕಾದಶಂ ಮನಃ
ಪಂಚ ಮಹಾಭೂತಾನಿ ಏಷ ಷೋಡಶಕೋ ಗಣೋ ವಿಕಾರ ಏವ ನ ಪ್ರಕೃತಿಃ .

ಪುರುಷಸ್ತು
ನೋಭಯಮಿತ್ಯರ್ಥಃ ..
ಪ್ರತ್ಯಕ್ಷಾನುಮಾನಶಬ್ದರೂಪಂ ತ್ರಿವಿಧಂ ಪ್ರಮಾಣಂ . ತತ್ರ ಪ್ರತ್ಯಕ್ಷಂ
ತಾವತ್ ಶ್ರೋತ್ರಾದಿಪಂಚಕಂ ಲೋಕೋಚಿತಶಬ್ದಾದಿಗುಣಗ್ರಾಹಕಂ .ಅನುಮಾನಂ
ಚಾಪ್ರತ್ಯಕ್ಷಾರ್ಥಗ್ರಾಹಕಂ ಧೂಮಾದಿ . ಶಬ್ದಸ್ತಾವತ್ ತ್ರಿವಿಧೋ ಭವತಿ
ವಾಗಿಂದ್ರಿಯವಿಷಯಃ ಶ್ರೋತ್ರವಿಷಯೋ ಬುದ್ಧಿಮಾತ್ರವಿಷಯಶ್ಚ . ತೇಷು
ಕಂಠತಾಲ್ವಾದಿಸ್ಥಲಾವಚ್ಛಿನ್ನಃ ಶಬ್ದೋ ವಾಗೀಂದ್ರಿಯವಿಷಯಃ ತತ್ಕಾರ್ಯತ್ವಾತ್
ವಾಗಿಂದ್ರಿಯವ್ಯವಹಿತಶ್ರೋತ್ರಸ್ಥಶ್ಚ ಶಬ್ದತಃ ಶಬ್ದಃ ಶ್ರೋತ್ರಸ್ಯ
ವಿಷಯಸ್ತದ್ಗ್ರಾಹ್ಯತ್ವಾತ್ .ಘಟ ಇತ್ಯಾದಿಪದಾನಿ ತು ಬುದ್ಧಿಮಾತ್ರಸ್ಯ ವಿಷಯಃ
ವಕ್ಷ್ಯಮಾಣಯುಕ್ತ್ಯಾ ಬುದ್ಧಿಮಾತ್ರಗ್ರಾಹ್ಯತ್ವಾತ್ ..

ತಾನಿ ಪದಾನ್ಯೇವಾರ್ಥಸ್ಯ ಕರಣತ್ವಾತ್ ಸ್ಫೋಟ ಇತ್ಯುಚ್ಯತೇ . ತದ್ದಿ ಪದಂ
ವಾಗಿಂದ್ರಿಯೋಚ್ಚಾರ್ಯಪ್ರತ್ಯೇಕವರ್ಣೇಭ್ಯೋಽತಿರಿಕ್ತಂ ವರ್ಣಾನಾಮಾಶುತರವಿನಾಶಿತಯಾ
ಮೇಲನಾಭಾವೇನೈಕಂ ಪದಮಿತಿ ವ್ಯವಹಾರಗೋಚರತ್ವಾಸಂಭವಾತ್
ಅರ್ಥಸ್ಮಾರಕತ್ವಾಸಂಭವಾಚ್ಚ .ಅಸ್ಯಚಸ್ಫೋಟಸ್ಯ ಕಾರಣಮೇಕಃ ಪ್ರಯತ್ನವಿಶೇಷಃ
ಪ್ರಯತ್ನಭೇದೇನೋಚ್ಚಾರಣೇ ಸತಿಏಕಪದವ್ಯವಹಾರಾಭಾವಾದರ್ಥಾಪ್ರತ್ಯಯಾಚ್ಚ
ತಸ್ಯ ಚ ಸ್ಫೋಟಸ್ಯ ವ್ಯಂಜಕ ಆನುಪೂರ್ವೀವಿಶಿಷ್ಟತಯಾ ಅಂತ್ಯವರ್ಣಪ್ರತ್ಯಯಃ
ಅತಶ್ಚ ಬುದ್ಧೇರೇವ ಸ್ಫೋಟಗ್ರಾಹಕತ್ವಂ ಆನುಪೂರ್ವ್ಯಾ ಬುದ್ಧ್ಯೈವ
ಗ್ರಹಣಸಂಭವೇನ ಸಾಮಾನಾಧಿಕರಣ್ಯಪ್ರತ್ಯಾಸತ್ತ್ಯೈವಾನುಪೂರ್ವೀಪ್ರತ್ಯಯಸ್ಯ

ಸ್ಫೋಟಾಖ್ಯಪದಾಭಿವ್ಯಕ್ತಿಹೇತುತ್ವೇ ಲಾಘವಾತ್ . ಅತ ಏವ ಸ್ಫೋಟಃ ಶ್ರೋತ್ರೇಣ
ಗ್ರಹೀತುಂ
ನ ಶಕ್ಯತೇ ಘೋತ್ತರಟತ್ವಾದಿರರೂಪಿಣ್ಯಾ ಆನುಪೂರ್ವ್ಯಾಃ ಶ್ರೋತ್ರೇಣ
ಗ್ರಹಣಾಸಂಭವಾತ್
ಆಶುತರವಿನಾಶಿತಯಾವರ್ಣಾನಾಂಮೇಲನಾಸಂಭವಾತ್ಪೂರ್ವಪೂರ್ವವರ್ಣಸಂಸ್ಕಾರಾಣಾಂ
ತತ್ಸ್ಮೃತೀನಾಂ ಚಾಂತಃಕರಣನಿಷ್ಠಾನಾಮಂತಃಕರಣಸಹಕಾರಿತ್ವಸ್ಯೈವೌಚಿತ್ಯಾದಿತಿ .

ಸ್ಯಾದೇತತ್ ಸ್ಫೋಟವ್ಯಂಜಕಸ್ಯಾನುಪೂರ್ವೀವಿಶಿಷ್ಟಚರಮವರ್ಣಸ್ಯೈವ
ಪದತ್ವಮರ್ಥಪ್ರತ್ಯಾಯಕತ್ವಂ ವಾಽಸ್ತು ಅಲಂ ಸ್ಫೋಟೇನ ತದ್ಧೇತೋರೇವ ತದಸ್ತ್ವಿತಿ
ನ್ಯಾಯಾತ್ . ಏತದೇವ ಸಾಂಖ್ಯಸೂತ್ರೇಣೋಕ್ತಂ ಪ್ರತೀತ್ಯಪ್ರತೀತಿಭ್ಯಾಂ ನ
ಸ್ಫೋಟಾತ್ಮಕಃ ಶಬ್ದ
ಇತಿ .ಏಕತ್ವಪ್ರತ್ಯಯೋಽಪ್ಯಾನುಪೂರ್ವೀವಿಶಿಷ್ಟಚರಮವರ್ಣಸ್ಯೈಕತ್ವೇನೋಪಪದ್ಯತೇ
..

ಅತ್ರೋಚ್ಯತೇ .ಏವಂ ಸತ್ಯವಯವ್ಯುಚ್ಛೇದಪ್ರಸಂಗಃ .
ಅಸಮವಾಯಿಕಾರಣಸಂಯೋಗವಿಶೇಷಾವಚ್ಛಿನ್ನಾನಾಮವಯವಾನಾಮೇವ
ಜಲಾದ್ಯಾಹರಣಹೇತುತ್ವಕಲ್ಪನಾಯಾಂ ಲಾಘವಾತ್ ತದ್ಧೇತೋರೇವ ತದಸ್ತ್ವಿತಿ
ನ್ಯಾಯಸಾಮ್ಯಾತ್
ಏಕೋಘಟಇತ್ಯಾದಿಪ್ರತ್ಯಯಾನಾಮಪ್ಯೇಕಂವನಮಿತ್ಯಾದಿಪ್ರತ್ಯಯವದುಪಪತ್ತೇಃ
.

ಅಥಪರಮಾಣೂನಾಂ ತತ್ಸಂಯೋಗಾನಾಂಚಾತೀಂದ್ರಿಯತಯಾತದ್ರೂಪತ್ವೇಽವಯವಿನಃ
ಪ್ರತ್ಯಕ್ಷಾನುಪಪತ್ತಿರಿತ್ಯಾದಿಕಮವಯವಿಸಾಧಕಮಿತಿ ಚೇತ್ ತುಲ್ಯಂ ಸ್ಫೋಟೇಽಪಿ
ಆನುಪೂರ್ವ್ಯಾಃ ಕ್ಷಣಾದ್ಯತೀಂದ್ರಿಯಘಟಿತತಯಾಆನುಪೂರ್ವೀವಿಶಿಷ್ಟಚರಮವರ್ಣಾತ್ಮಕತ್ವೇ
ಪದಸ್ಯ ಪ್ರತ್ಯಕ್ಷಾನುಪಪತ್ತಿರಿತ್ಯಾದಿಕಂ ಸ್ಫೋಟಸಾಧಕಮಿತಿ .ಅಪಿ ಚ
ಸ್ಫೋಟಶಬ್ದೋಽಸ್ಮಾಭಿಃ ಶ್ರುತಿಪ್ರಮಾಣೇನೈವ ಸ್ವರ್ಗಾದಿವತ್ ಕಲ್ಪ್ಯತೇ ಇತ್ಯತಸ್ತತ್ರ
ಲೌಕಿಕಪ್ರಮಾಣಾಭಾವೇಽಪಿ ನ ಕ್ಷತಿಃ ..
ತಥಾಹಿಪ್ರಣವಸ್ಯಾಕಾರೋಕಾರಮಕಾರರೂಪಮಾತ್ರಾತ್ರಯಂಬ್ರಹ್ಮಾದಿದೇವತಾತ್ರಯಾತ್ಮಕಮುಕ್ತ್ವಾ
ಪ್ರಣವಂ ದೇವತಾತ್ರಯಾತಿರಿಕ್ತಪರಬ್ರಹ್ಮಾತ್ಮಕಂ ಚತುರ್ಥಮಾತ್ರಾಂ ಶ್ರುತಯ
ಆಮನಂತಿ .ಸಾ ಚತುರ್ಥೀಮಾತ್ರಾ ವರ್ಣತ್ರಯಾದತಿರಿಕ್ತಃ ಸ್ಫೋಟ ಏವ ಸಂಭವತಿ
ಸೈವ
ಚಾರ್ದ್ಧಮಾತ್ರೇತ್ಯುಚ್ಯತೇ ರಾಶಿವದವಿಭಕ್ತಯೋರ್ವರ್ಣಪದಯೋರ್ವರ್ಣಾ
ಏಕಮರ್ದ್ಧಂ ಪದಂ

ಚಾನ್ಯದರ್ದ್ಧಮಿತ್ಯುಪಪದ್ಯತೇ . ಯಥಾ ಚಾವಯವೇಭ್ಯೋ ವಿವಿಚ್ಯಾವಯವೀ ನ
ವ್ಯವಹಾರ್ಯೋ
ಭವತಿ ಏವಮೇವ ಪ್ರತ್ಯೇಕವರ್ಣೇಭ್ಯೋ ವಿವಿಚ್ಯ ಪದಮುಚ್ಚಾರಯಿತುಂ ನ ಶಕ್ಯತ
ಇತಿ . ಅತಃ ಸ್ಮರ್ಯತೇ ᳚ಅರ್ದ್ಧಮಾತ್ರಾ ಸ್ಥಿತಾ ನಿತ್ಯಾ ಯಾನುಚ್ಚಾರ್ಯಾ ವಿಶೇಷತ᳚
ಇತಿ ..

ನನು ಸ್ಯಾದೇವಮರ್ದ್ಧಮಾತ್ರೋಪಪತ್ತಿಃ . ನಾದಬಿಂದೋಸ್ತು ಕಿಂ ಸ್ವರೂಪಂ
ಉಚ್ಯತೇ .ಪ್ರಣವೇ
ಉಚ್ಚಾರ್ಯಮಾಣೇ ಶಂಖನಾದವೇಣುನಾದಾದಿವದ್ಯಃ ಸ್ವರವಿಶೇಷೋ ಭವತಿ ಸ
ನಾದಃ
ಯಾ ಚ ನಾದಸ್ಯೋಪರಮಾವಸ್ಥಾ ಅತಿಸೂಕ್ಷ್ಮಾ ಸಾ ಶೂನ್ಯತುಲ್ಯತಯಾ
ಬಿಂದುರುಚ್ಯತ ಇತಿ .

ತಸ್ಮಾದವಯವೇಭ್ಯೋಽವಯವೀವ ವರ್ಣೇಭ್ಯೋಽತಿರಿಕ್ತಂ ಪದಂ ತದೇವ
ಸ್ಫೋಟ ಇತಿ ಸಿದ್ಧಂ .

ನನ್ವೇವಂ ವಾಕ್ಯಮಪಿ ಸ್ಫೋಟಃ ಸ್ಯಾದಿತಿ ಚೇನ್ನ ಬಾಧಕಾಭಾವೇ ಸತೀಷ್ಯತಾಮಿತಿ
ದಿಕ್ ..

ಶಬ್ದಸ್ತಾವತ್ಯಥೋದೇಷ್ಟೃಪುರುಷವಾಕ್ಯಲಕ್ಷಣಃ ಇಂದ್ರೋ ದೇವರಾಡಿತ್ಯಾದಿಃ .
ಅರ್ಥಾಪತ್ತಿಸಂಭವಾಭಾವೈತಿಹ್ಯಪ್ರತಿಭೋಪಮಾನಾನಿಯದಿ ಪ್ರಮಾಣಾನಿ
ತರ್ಹ್ಯತ್ರೈವಾಂತರ್ಭಾವ್ಯಾನಿ ನ ಪೃಥಕ್ .ಪ್ರಕೃತಿಪುರುಷೌ ವಿದ್ಯಮಾನಾವಪಿ
ನೋಪಲಭ್ಯೇತೇ ಸೂಕ್ಷ್ಮತ್ವಾತ್ ಯಥಾಕಾಶೇ ಧೂಮೋಷ್ಮನೀಹಾರಪರಮಾಣವಃ
ಸಂತೋಽಪಿ
ನೋಪಲಭ್ಯಂತೇ .ಮಹದಾದಿಕಾರ್ಯದರ್ಶನೇನ ತತ್ಕಾರಣಮಿವಪ್ರಧಾನಮನುಮೀಯತೇ
.

ತ್ರಿಗುಣಪ್ರಧಾನಜನ್ಯಂ ಮಹದಾದಿಕಾರ್ಯಂ ಕಿಂಚಿತ್ಪ್ರಕೃತಿಸದೃಶಂ
ಕಿಂಚಿದ್ವಿಕೃತಿಸದೃಶಂ ಲೋಕೇ ಉಭಯಥಾ ಪುತ್ತ್ರರೂಪಕಾರ್ಯದರ್ಶನಾತ್ . ತಚ್ಚ
ಕಾರ್ಯಂ ಸತ್ ನಾಸತ್ ನ ಸದಸತ್ ನಾನಿರ್ವಚನೀಯಂ ಅತ್ಯಂತಾಸತ್ತ್ವೇ
ಸಿಕತಾಭ್ಯೋಽಪಿ
ತೈಲಮುತ್ಪದ್ಯೇತ .ಅನ್ಯೌ ಚ ಪಕ್ಷೌ ವಿರುದ್ಧಾವೇವ ಅವ್ಯಕ್ತಸಂಜ್ಞಂ ಪ್ರಧಾನಂ
ಸ್ವತಂತ್ರಂ ವ್ಯಾಪಿ ನಿತ್ಯಂ ಚ ವ್ಯಕ್ತಸಂಜ್ಞಂ ಕಾರ್ಯಮಸ್ವತಂತ್ರಮವ್ಯಾಪಿ
ಅನಿತ್ಯಂ ಚ . ಪುರುಷಃ ಸ್ವತಂತ್ರೋ ವ್ಯಾಪೀ ನಿತ್ಯಶ್ಚ . ತ್ರಯಾಣಾಂ ಲೋಕಾನಾಂ
ಕಾರಣಂ

ಪ್ರಧಾನಂ ತಚ್ಚೈಕಂ ಲಾಘವಾತ್ .ಪ್ರಲಯಕಾಲೇ ಮಹದಾದಿಕಾರ್ಯಂ ಪ್ರಧಾನೇ
ಲೀಯತೇ .

ತಚ್ಚ ಪ್ರಧಾನಂ ಸತ್ತ್ವರಜಸ್ತಮೋಮಯಂ . ಗುಣತ್ರಯಸಾಮ್ಯಾವಸ್ಥಾ ಪ್ರಕೃತಿಃ .
ಪ್ರಧಾನಮಚೇತನಂ ಪುರುಷಸ್ತು ಚೇತನಃ .ವ್ಯಕ್ತಪ್ರಧಾನವಿಲಕ್ಷಣಃ ಶುದ್ಧೋ
ಗುಣರಹಿತಃ . ಕಾರ್ಯಸ್ಯ ಸುಖದುಃಖಮೋಹಜನಕತ್ವೇನ ತತ್ರ ಕಾರಣೀಭೂತಾನಿ
ಸತ್ತ್ವರಜಸ್ತಮಾಂಸಿಅನುಮೇಯಾನಿ .ದೃಷ್ಟಂ ಚಯಥಾಕ್ರಮಂಭರ್ತೃಸಪತ್ನೀವಿಟೇಷು
ಸುಖದುಃಖಮೋಹಜನಕತ್ವಂ ಕಾಮಿನ್ಯಾಃ . ತ್ರಿಗುಣಮಯೇಽಪಿ ಕಾರ್ಯೇ ಯದಾ
ಸತ್ತ್ವಮುದ್ರಿಕ್ತಂ
ಭವತಿ ಜನಾದೃಷ್ಟಾತ್ ತದಾ ರಜಸ್ತಮಸೀ ಅಭಿಭೂಯ ಸ್ವಕಾರ್ಯಂ ಸುಖಂ
ಜನಯತಿ .

ಏವಂಯದಾ ರಜಉದ್ರಿಕ್ತಂ ಭವತಿ ತದಾ ಸತ್ತ್ವತಮಸೀ ಅಭಿಭೂಯಸ್ವಕಾರ್ಯಂ
ಜನಯತಿ ದುಃಖಂ . ಏವಂ ಯದಾ ತಮ ಉದ್ರಿಕ್ತಂ ಭವತಿ ತದಾ ಸತ್ತ್ವರಜಸೀ
ಅಭಿಭೂಯ
ಸ್ವಕಾರ್ಯಂಮೋಹಂ ಜನಯತಿ ..

ದುಃಖಂ ತ್ರಿವಿಧಂ ಆಧ್ಯಾತ್ಮಿಕಾಧಿಭೌತಿಕಾಧಿದೈವಿಕಭೇದಾತ್ . ತಥಾಹಿ
ತತ್ರ ಆಧ್ಯಾತ್ಮಿಕಂ ದ್ವಿರೂಪಂ ಶಾರೀರಂ ಮಾನಸಂ ಚೇತಿ . ಶಾರೀರಂ
ತಾವತ್ ವಾತಪಿತ್ತಶ್ಲೇಷ್ಮವಿಪರ್ಯಯಕೃತಂ ಜ್ವರಾತೀಸಾರಾದಿ .ಮಾನಸಂ ತು
ಪ್ರಿಯವಿಯೋಗಾಪ್ರಿಯಸಂಯೋಗಾದಿಜಂ .ಆಧಿಭೌತಿಕಂ ತು ಚತುರ್ದ್ಧಾಭೂತಗ್ರಾಮನಿಮಿತ್ತಂ
ಪಶುಪಕ್ಷಿಮೃಗಮನುಷ್ಯಸರೀಸೃಪದಂಶಯೂಕಾಮತ್ಕುಣಸ್ಥಾವರೇಭ್ಯೋ
ಜರಾಯುಜಾಂಡಜಸ್ವೇದಜೋದ್ಭಿಜ್ಜೇಭ್ಯೋ ಜಾಯತೇ .ದಿವಃ ಪ್ರಭವತಿ ತದ್ದೈವಂ
ತದಧಿಕೃತ್ಯ ಯಜ್ಜಾಯತೇ ತದಾಧಿದೈವಿಕಂ ಶೀತೋಷ್ಣವಾತವರ್ಷಾಶನಿಪಾತಜಂ .

ಸಮುದಿತತಂತವಃಪಟಮಿವಗುಣಸಮುದಾಯಾತ್ಮಕಂಪ್ರಧಾನಂಮಹದಾದಿಕಾರ್ಯಂ
ಜನಯತಿ .ಏಕರಸಮಪಿಯಥಾ ಆಕಾಶಸಲಿಲಂ ವಾಪ್ಯಾದೌ ಪತಿತಂ
ಸತ್ ವಾಪ್ಯಾದಿಸಂಶ್ಲೇಷಾತ್ ರಸಾಂತರಮಾಪದ್ಯತೇ ತಥಾ ಏಕರೂಪಾದಪಿ
ಪ್ರಧಾನಾದ್ದೇವಾದಯಃ ಕ್ರಮೇಣ ಸುಖಿನೋ ದುಃಖಿನೋ ಅತ್ಯಂತಮೂಢಾಶ್ಚ
ಭವಂತಿ
. ತಥಾ ಸತ್ತ್ವೌತ್ಕಟ್ಯಾದ್ರಜಸ್ತಮಸೋರೌದಾಸೀನ್ಯಾದ್ದೇವಾಃ ಅತ್ಯಂತಂ ಸುಖಿನಃ .
ರಜಸ ಔತ್ಕಟ್ಯಾತ್ ಸತ್ತ್ವತಮಸೋರೌದಾಸೀನ್ಯಾನ್ಮನುಷ್ಯಾಃ ಅತ್ಯಂತಂ ದುಃಖಿನಃ .
ತಮಸ ಔತ್ಕಟ್ಯಾತ್ ಸತ್ತ್ವರಜಸೋರೌದಾಸೀನ್ಯಾತ್ತಿರ್ಯಂಚಃ ಅತ್ಯಂತಂ ಮೂಢಾಃ
.ಮಹದಾದಿಸಂಘಾತಃ ಭೋಕ್ತೃಸಾಪೇಕ್ಷಃ ಭೋಗ್ಯತ್ವಾತ್ ಪರ್ಯಂಕವತ್ .

ಮಹದಾದಿಸಂಘಃ ಪರಾಧೀನಃ ಅಚೇತನತ್ವಾತ್ ಮಾಲಾವತ್ . ಏವಂ
ಪುರುಷೋಽನುಮೀಯತೇ
.ಸ ಚ ನಾನಾ ಜನ್ಮಮರಣಕರಣಾನಾಂ ಪ್ರತ್ಯೇಕಂ ಭೇದಾತ್ .ಅಯಮರ್ಥಃ .
ಏಕಸ್ಯ ಮರಣೇ ಸರ್ವೇ ಮ್ರಿಯೇರನ್ ಯದ್ಯೇಕ ಏವ ಆತ್ಮಾ ಸ್ಯಾತ್ ಏಕಸ್ಯ ಚ
ಜನ್ಮನಿ
ಸರ್ವೇ ಜಾಯೇರನ್ ಏಕಸ್ಯ ಕರಣವೈಕಲ್ಯೇ ಸರ್ವೇ ಕರಣವೈಕಲ್ಯವಂತಃ ಸ್ಯುಃ .ನ
ಚೈವಂ ದೃಶ್ಯತೇ ತಸ್ಮಾನ್ನಾನಾ .ಪಂಚವಿಂಶತಿತತ್ತ್ವಗೋಚರಸಮ್ಯಗ್ಜ್ಞಾನಾತ್
ಪುರುಷಸ್ಯ ಕೈವಲ್ಯಂ ಭವತಿ . ತಚ್ಚಾನ್ಯತ್ವಂ ಪ್ರಧಾನಾದಿಭೇದ ಇತಿಯಾವತ್ .

ಅವಿವೇಕಾತ್ಸಂಸಾರಃ ವಿವೇಕಾತ್ ಕೈವಲ್ಯಂ .ಅರ್ಥತಃಅಖ್ಯಾತಿವಾದಾಂಗೀಕಾರಃ
.ಅತ ಏವ
ಇದಂ ರಜತಮಿತಿ ಜ್ಞಾನಂ ನ ಭ್ರಮಃ ಕಿಂತು ಸ್ವರೂಪತಃ ಅರ್ಥತಶ್ಚ ಅವಿವಿಕ್ತಂ
ಜ್ಞಾನದ್ವಯಂ .ಯಸ್ಯಯಾದೃಶಮಿದಂ ರಜತಮಿತಿ ರಜತಜ್ಞಾನವಿಷಯೀಭೂತಂ
ತಸ್ಯ ತಾದೃಶಮೇವ ಜಗದಿತಿ ನಿರ್ಣಯಃ ..
ಅತ ಏವ ವಸ್ತುತಸ್ತಾತ್ತ್ವಿಕೋಽನ್ಯಥಾಭಾವಃ ಪರಿಣಾಮ ಇತ್ಯೇವ ಲಕ್ಷಣಲಕ್ಷಿತಃ
ಪರಿಣಾಮೋಽಙ್ಗಾಕೃತಃ ಸ ಚ ಪುರುಷಃ ಪ್ರತಿಶರೀರಂ ನಾನೇತ್ಯತ್ರಾದಿ ಸ್ಮ
ಅವಿಕಾರಿತ್ವಾತ್ . ವಸ್ತುತೋಽಕರ್ತ್ತಾ ಮುಕ್ತವತ್ ಸಾಕ್ಷಿವದುದಾಸೀನಃ .

ಸತ್ತ್ವರಜಸ್ತಮಾಂಸಿ
ಕರ್ತೄಣಿ ಕರ್ಮಾಣ್ಯಪಿ ಭವಂತಿ .ಅಕರ್ತ್ತಾಽಪಿ ಪುರುಷಃ ಕರ್ತ್ತೇವ ವ್ಯವಹ್ರಿಯತೇ .

ಅಚೋರಶ್ಚೋರೈಃ ಸಹ ಧೃತಶ್ಚೋರ ಏವ . ಗುಣಾಭೇದಾತ್ ಪ್ರಕೃತಿಃ ಕರ್ತ್ರೀ
ನ ಪುರುಷಃ .ದರ್ಶನಶಕ್ತಿಮತಃ ಕ್ರಿಯಾಶಕ್ತಿರಹಿತಸ್ಯ ಪುರುಷಸ್ಯ
ಪ್ರಧಾನೇನ ಸಹ ಸಂಯೋಗಃ ಮಹದಾದಿಭೂತಪರ್ಯಂತಂ ಪ್ರಧಾನಂ ದ್ರಷ್ಟುಂ .

ದರ್ಶನಶಕ್ತಿರಹಿತಸ್ಯ ಕ್ರಿಯಾಶಕ್ತಿಮತಃ ಪ್ರಧಾನಸ್ಯಾಪಿ ಪುರುಷೇಣ
ಸಂಯೋಗಃಮೋಕ್ಷಾರ್ಥಂ ಪುರುಷಸ್ಯ ಭಿನ್ನತ್ವೇನ ವ್ಯಕ್ತಾವ್ಯಕ್ತಪುರುಷಜ್ಞಾನೇ
ಜಾತೇ ಪ್ರಧಾನಸ್ಯಮೋಕ್ಷೋ ಭವತಿ .ನಿತ್ಯಸುಖೋಪಲಬ್ಧಿರ್ಮೋಕ್ಷ
ಇತಿ ಚೇದುಪಲಬ್ಧೇರಪಿ ನಿತ್ಯಾನಿತ್ಯವಿವೇಕಗ್ರಸ್ತತ್ವಾದಸಾರಂ .ನ ಚ
ನಿತ್ಯಸುಖಗೋಚರಸ್ಯಾವಿದ್ಯಾದಿಯತ್ಕಿಂಚಿದಾವರಣಭಂಗ ಏವ ಪುರುಷಾರ್ಥೋ
ವಾಚ್ಯಃ
ಸುಖಾನುಭವಸ್ಯೈವ ಪುರುಷಾರ್ಥತ್ವಾಚ್ಚೈತನ್ಯನಿತ್ಯತ್ವೇನಾವರಣಸ್ಯಾಪಿ
ಅಸಂಭವಾಚ್ಚ .ಮೋಕ್ಷೇ ಪರಮಾನಂದಶ್ರುತಿಸ್ಮೃತಯಸ್ತು
ಮೋಕ್ಷಶಾಸ್ತ್ರಪರಿಭಾಷಾಮಾತ್ರಾ .
ದುಃಖಮೇವಾಸ್ತಿ ನ ಸುಖಂಯಸ್ಮಾತ್ ತದುಪಲಭ್ಯತೇ .

ದುಃಖಾರ್ತ್ತಸ್ಯ ಪ್ರತೀಕಾರೇ ಸುಖಸಂಜ್ಞಾ ವಿಧೀಯತೇ ..

ದುಃಖಂ ಕಾಮಸುಖಾಪೇಕ್ಷಾ ಸುಖಂ ದುಃಖಾತ್ಯಯಃ ಸ್ಮೃತಃ ..
ಇತ್ಯಾದಿಸ್ಮೃತಿಭಿರ್ದುಃಖನಿವೃತ್ತಿರೇವ ಸುಖತ್ವೇನ ಪರಿಭಾಷಿತಾ .

ಸಾಂಖ್ಯಸೂತ್ರಮಪಿ ದುಃಖನಿವೃತ್ತಿರ್ಗೌಣ ಇತಿ ವಿಮುಕ್ತಿಪ್ರಶಂಸಾ ಮಂದಾನಾಮಿತಿ
ಚ .

ಆನಂದಾವಾಪ್ತಿಸ್ತು ಗೌಣಮೋಕ್ಷೋ ಬ್ರಹ್ಮಲೋಕೇ ಭವತಿ ಇತಿ ಪಶ್ಚಾತ್
ಕೃತಾರ್ಥಯೋಃ
ಪ್ರಧಾನಪುರುಷಯೋರ್ವಿಯೋಗೋ ಭವತಿ ಅಂಧಪಂಗುಸಂಯೋಗವತ್ .

ತಥಾಹಿ ಏಕಃ
ಪಂಗುರಪರಶ್ಚಾಂಧಃ ದ್ವಾವಪ್ಯೇತೌ ದುಷ್ಟೇ ಪಥಿ ಗಚ್ಛಂತೌ ಮಹತಾ ಸಾರ್ಥೇನ
ಸಹ ದೈವಾದ್ಬಂಧುಭಿಃ ಪರಿತ್ಯಕ್ತೌ ಯಥಾಯೋಗಂ ಗಮನಶಕ್ತಿದರ್ಶನಶಕ್ತಿರಹಿತೌ
ದರ್ಶನಾರ್ಥಂ ಗಮನಾರ್ಥಂ ಚ ಸಂಯುಕ್ತೌ ಭವತಃ . ತಥಾ ಚಾಂಧೇನ ಪಂಗುಃ
ಸ್ಕಂಧಮಾರೋಪಿತಸ್ತದ್ದರ್ಶಿತಮಾರ್ಗೇಣಾಂಧೋಯಾತಿಪಂಗುಶ್ಚಾಂಧಸ್ಕಂಧಾರೂಢಃ
ಸನ್ಯಾತಿ .ಪಶ್ಚಾತ್ ಸ್ವಸ್ವದೇಶಪ್ರಾಪ್ತ್ಯನಂತರಂ ಕೃತಾರ್ಥೌ ಸಂತೌ
ವಿಯುಕ್ತೌ ಭವತಃ . ತಥಾ ಚ ಪ್ರಧಾನಂ ಪುರುಷಸ್ಯಮೋಕ್ಷಂ ಕೃತ್ವಾ
ನಿವರ್ತ್ತತೇ .ಪುರುಷೋ ನ ಪ್ರವರ್ತ್ತತೇ ನಾಪಿ ನಿವರ್ತ್ತತೇ .ದ್ರಷ್ಟಾ ಭೋಕ್ತಾ
ಚ ಪುರುಷಃ .ಭೋಗಶ್ಚಿದವಸಾನತಾ ಲಕ್ಷಣಃ .ನ ಕ್ರಿಯಾವೇಶಾತ್ಮಾ ಸ ಚ
ಪುರುಷಃ ಅನಾದ್ಯವಿವೇಕಾತ್ ಸಂಸರತಿ .ಸಚ್ಛಾಸ್ತ್ರಶ್ರವಣೇನ ಗುರ್ವನುಗ್ರಹೇಣ ಚ
ನಿರ್ವಿಚಿಕಿತ್ಸೋ ವಿವೇಕಜ್ಞಾನೇ ಜಾತೇ ಮುಚ್ಯತೇ . ಪ್ರಕೃತಿಪುರುಷಸಂಯೋಗಾತ್
ಸಂಸಾರಃ
ಸಂಜಾಯತೇ . ಸ್ತ್ರೀಪುರುಷಸಂಯೋಗಾದಪತ್ಯಮಿವ ಪ್ರಕೃತೇರ್ಮಹತ್ತತ್ವಂ
ಜಾಯತೇ .

ಮಹತ್ತತ್ವಾದಹಂಕಾರೋಜಾಯತೇ .ಸಚತ್ರಿವಿಧಃವೈಕಾರಿಕೋಭೂತಾದಿಸ್ತೈಜಸಶ್ಚ
.

ಯೋ ಹಿ ವೈಕರಿಕಃ ಸ ಏವ ಸಾತ್ತ್ವಿಕಃಯೋ ಭೂತಾದಿಃ ಸ ಏವ ತಾಮಸಃ .ಯೋ
ಹಿ ತೈಜಸಃ ಸ ಏವ ರಾಜಸಃ ತತ್ರ ವೈಕಾರಿಕಾದಹಂಕಾರಾದೇಕಾದಶೇಂದ್ರಿಯಾಣಿ
ತದಭಿಮಾನಿನ್ಯೋ ದೇವತಾಶ್ಚ ಜಾಯಂತೇ . ಭೂತಾದೇಶ್ಚಾಹಂಕಾರಾತ್
ತನ್ಮಾತ್ರಾಣಿ
ಜಾಯಂತೇ ತೈಜಸಾದಹಂಕಾರಾದೇಕಾದಶೇಂದ್ರಿಯಗಣಸ್ತನ್ಮಾತ್ರಪಂಚಕಂ ಚ
ಜಾಯತೇ .

ಏತದ್ಗಣದ್ವಯಸ್ಯ ಯಥಾಸಂಖ್ಯಂ ವೈಕಾರಿಕಾದ್ಭೂತಾದೇಶ್ಚಾಹಂಕಾರಾಜ್ಜಾತತ್ವಾತ್
ಕಥಂ

ಪುನರುತ್ಪತ್ತಿರುಚ್ಯತ ಇತಿ ಚೇಚ್ಛೃಣು .

ಯದಾ ರಜಸ್ತಮಸೀ ಅಭಿಭೂಯ ಸತ್ತ್ವಗುಣ ಉತ್ಕಟೋ ವೈಕರಿಕಸಂಜ್ಞಾಂ
ಲಭಮಾನೋಽಹಂಕಾರೋಽಪ್ರವೃತ್ತಿಧರ್ಮಾ ತೈಜಸಾಹಂಕಾರಂ
ಸಹಾಯೀಕೃತ್ಯ ಪ್ರವೃತ್ತಿಧರ್ಮಾಣ್ಯೇಕಾದಶೇಂದ್ರಿಯಾಣಿ ಜನಯತಿ ತದಾ ತಾನಿ
ಸ್ವಸಾಹಾಯ್ಯಚ್ಛಲಮಧಿಗಮ್ಯ ತೈಜಸಸ್ವರೂಪೇಣಾಪಿ ಕೃತಾನೀತ್ಯುಚ್ಯತೇ .

ಯದಾಚಸತ್ತ್ವರಜಸೀಅಭಿಭೂಯತಮೋಗುಣೋತ್ಕಟೋಭೂತಾದಿಸ್ತೈಜಸಾಹಂಕಾರಸ್ಯ
ರೂಪಂ ಸಹಾಯೀಕೃತ್ಯ ತನ್ಮಾತ್ರಪಂಚಕಂ ಪ್ರವೃತ್ತಿಧರ್ಮಕಂ ಕರೋತಿ ತದಾ
ತತ್ತನ್ಮಾತ್ರಪಂಚಕಂ ಸ್ವಸಾಹಾಯ್ಯೇನೈವ ತೈಜಸೇನಾಪಿ ಕೃತಮಿತ್ಯುಚ್ಯತೇ ತಸ್ಮಾತ್
ಪ್ರವೃತ್ತಿಧರ್ಮಕಾತ್ ತತ್ತನ್ಮಾತ್ರಪಂಚಕಾದ್ ಭೂತಪಂಚಕಮುತ್ಪದ್ಯತೇ .ಏಷ
ಪರಿಣಾಮಕ್ರಮಃ .ವೈಕಾರಿಕಾದೇಕಾದಶೇಂದ್ರಿಯಾಣಿಭೂತಾದೇಸ್ತನ್ಮಾತ್ರಪಂಚಕಮಿತಿ
..

ಅಯಮರ್ಥಃ .ವೈಕಾರಿಕಸ್ಯ ಭೂತಾದೇಶ್ಚ ಸ್ವಸ್ವಪ್ರವೃತ್ತಿಧರ್ಮಕಕಾರ್ಯದ್ವಯಸ್ಯ
ಯಥಾಸಂಖ್ಯಂ ಜನನೇ ತೈಜಸಾಹಂಕಾರಸ್ಯ ಸಾಹಾಯ್ಯಂ .

ತೈಜಸಾಹಂಕಾರಸ್ಯ ಸಾಹಾಯ್ಯಕರಣಾದೇವ ಏತದ್ಗಣದ್ವಯಲಕ್ಷಣಕಕಾರ್ಯಸ್ಯ
ಪ್ರವೃತ್ತಿಧರ್ಮಕತ್ವಂ .ಬುದ್ಧಿಜನಕಾನೀಂದ್ರಿಯಾಣಿ ಬುದ್ಧೀಂದ್ರಿಯಾಣಿ ತಾನಿ
ಚಕ್ಷುಃಶ್ರೋತ್ರಘ್ರಾಣರಸನತ್ವಗಿಂದ್ರಿಯಾಣಿ . ತೇಷಾಂ ಚ ವಿಷಯಾಃ
ರೂಪಶಬ್ದಗಂಧರಸಸ್ಪರ್ಶಾಃ . ಕರ್ಮ ಕುರ್ವಂತೀತಿ ಕರ್ಮೇಂದ್ರಿಯಾಣಿ
ತಾನಿ ಚ ವಾಕ್ಪಾಣಿಪಾದಪಾಯೂಪಸ್ಥಾನಿ . ತೇಷಾಂ ಚ ವಿಷಯಾಃ
ವಾಗ್ವದನಾದಾನಗಮನೋತ್ಸರ್ಗಾನಂದಾಃ . ಮನೋ ಬುದ್ಧೀಂದ್ರಿಯಂ
ಕರ್ಮೇಂದ್ರಿಯಂ
ಚಯತೋ ಬುದ್ಧೀಂದ್ರಿಯಾಣಾಂ ವೃತ್ತಿಂ ಸಂಕಲ್ಪಯತಿ ಕರ್ಮೇಂದ್ರಿಯಾಣಾಂ ಚ
ಅತಉಭಯಾತ್ಮಕಂಮನಃ .ಮನೋಽಪಿ ವಿಭು ಧರ್ಮಾಧರ್ಮವಾಸನಾಶ್ರಯತಃ
ಪ್ರತಿಪುರುಷಮಂತಃಕರಣಂ ನಿತ್ಯಮಾಕಾಶವತ್ .ನ ಚ ಪ್ರಕೃತಿಧರ್ಮಾ
ಏವ ಸಂತ್ವದೃಷ್ಟಾದಯ ಇತಿ ವಾಚ್ಯಂ ಅನ್ಯನಿಷ್ಠಾದೃಷ್ಟಾದಿಭಿರನ್ಯತ್ರ
ಸುಖದುಃಖಾದ್ಯುತ್ಪಾದೇಽತಿಪ್ರಸಂಗಾತ್ . ತಚ್ಚ ನಾಣು ಸಂಭವತಿಯೋಗಿನಾಂ
ಸರ್ವಾವಚ್ಛೇದೇನ ಏಕದಾಽಖಿಲಸಾಕ್ಷಾತ್ಕಾರಾಸಂಭವಾತ್ . ನ ಚ ಯೋಗಿನಾಂ
ಯೋಗಜಧರ್ಮ
ಏವಪ್ರತ್ಯಾಸತ್ತಿಃ ಸ್ಯಾತ್ಸಂಯೋಗಸಂಯುಕ್ತಸಮವಾಯಾದಿಲೌಕಿಕಪ್ರತ್ಯಾಸತ್ತ್ಯೈವೋಪಪತ್ತೌ
ಸನ್ನಿಕರ್ಷಾಂತರಕಲ್ಪನೇ ಮಾನಾಭಾವಾತ್ ಗೌರವಾಚ್ಚ ಅನ್ಯೋನ್ಯವ್ಯಭಿಚಾರಾಚ್ಚ .
ಸಾಕ್ಷಾತ್ಕಾರೇಷ್ವವಾಂತರಜಾತಿಕಲ್ಪನೇ ಜಾತಿಸಾಂಕರ್ಯಾತ್ ಅತಿಗೌರವಾಚ್ಚ .
ಯೋಗಿಮತೇಸರ್ವಾರ್ಥಗ್ರಹಣಸಮರ್ಥಸ್ಯಾಂತಃಕರಣಸ್ಯ ತಮಾಖ್ಯಾವರಣಭಂಗ
ಏವ

ಯೋಗಜಧರ್ಮಾದಿಭಿಃ ಕ್ರಿಯತೇ ಸುಷುಪ್ತೌ ತಮಸೋವೃತ್ತಿಪ್ರತಿಬಂಧಕತ್ವಸಿದ್ಧೇರಿತಿ
ನಾಪ್ಯಂತಃಕರಣಂ ಮಧ್ಯಮಪರಿಮಾಣಮಾತ್ರಂ ಸಂಭವತಿ ಪ್ರಲಯೇ
ವಿನಾಶೇನಾದೃಷ್ಟಾದ್ಯಾಧಾರತಾನುಪಪತ್ತೇಃ ಅತಃ ಪರಿಶೇಷತೋಽನ್ತಃಕರಣಂ
ವಿಭ್ವೇವ
ಸಿದ್ಯತಿ ತದುಕ್ತಂ .

ಚಿತ್ತಾಕಾಶಂ ಚಿದಾಕಾಶಮಾಕಾಶಂ ಚ ತೃತೀಯಕಂ .

ದ್ವಾಭ್ಯಾಂ ಶೂನ್ಯತಮಂ ವಿದ್ಧಿ ಚಿದಾಕಾಶಂ ವರಾನನೇ ..

ಸ್ಯಾದೇತತ್ .ಅಂತಃಕರಣಸ್ಯ ವಿಭುತ್ವೇ
ಪರಿಚ್ಛಿನ್ನವೃತ್ತಿಲಾಭಸ್ಯಾವರಣೇನೋಪಪತ್ತಾವಪಿ ಲೋಕಾಂತರಗಮನಾದಿಕಂ
ನೋಪಪದ್ಯತೇ .

ಅತ ಏವ ಸಾಂಖ್ಯಸೂತ್ರಂ ᳚ನ ವ್ಯಾಪಕಂ ಮನಃ ಕರಣತ್ವಾದಿತಿ . ತದ್ಗತಿಶ್ರುತೇರಿತಿ
ವೇತಿ ಕಿಂ ಚೈವಂ ಸತಿ ಲಾಘವಾತ್ ಚೈತನ್ಯಸ್ಯೈವಾವರಣಕಲ್ಪನಮುಚಿತಂ
ಕಿಮರ್ಥಂ
ವಿಭ್ವಂತಃಕರಣಂ ಪರಿಕಲ್ಪ್ಯತೇ ತತ್ರ ಜ್ಞಾನಪ್ರತಿಬಂಧಕಮಾವರಣಂ ಕಲ್ಪ್ಯತೇ ..

ಅತ್ರೋಚ್ಯತೇ . ಗತಿಶ್ರುತಿಸ್ತಾವತ್ ಆತ್ಮನೀವಾಂತಃಕರಣೇಽಪಿ
ಪ್ರಾಣೇಂದ್ರಿಯಾದ್ಯುಪಾಧಿನೋಪಪದ್ಯತೇ ಕಾರ್ಯಕಾರಣರೂಪೇಣಾಂತಃಕರಣದ್ವೈತಾತ್
.

ಕಾರ್ಯಾಂತಃಕರಣಸ್ಯ ಸ್ವತೋಽಪಿಗತಿರುಪಪದ್ಯತೇ ಕಾರ್ಯಕಾರಣರೂಪೇಣಾಂತಃಕರಣದ್ವೈತಂ
ಚಸಾಂಖ್ಯೈರಪ್ಯೇಷ್ಟವ್ಯಂ ಕೇವಲಕಾರ್ಯತ್ವೇಽನ್ತಃಕರಣಧರ್ಮತ್ವಂ ಧರ್ಮಾದೀನಾಮಿತಿ
ಸಾಂಖ್ಯಸೂತ್ರಾನುಪಪತ್ತೇಃ .ಕೇವಲನಿತ್ಯತ್ವೇ ಚಮಹದಾದ್ಯುತ್ಪತ್ತಿಸೂತ್ರಾನುಪಪತ್ತೇಃ
ಯತ್ತೂಕ್ತಂ ಚೈತನ್ಯಸ್ಯೈವಾವರಣಕಲ್ಪನಂ ಯುಕ್ತಮಿತಿ ತದಯುಕ್ತಂ .

ಕೂಟಸ್ಥಚೈತನ್ಯಸ್ಯ ಜ್ಞಾನಪ್ರತಿಬಂಧರೂಪಾವರಣಾಸಂಭವಾತ್ .ನ
ಚ ಚೈತನ್ಯಸ್ಯಾರ್ಥಸಂಬಂಧ ಏವ ಪ್ರತಿಬಿಂಬಾದಿರೂಪೇ ಪ್ರತಿಬಂಧಕಂ
ಕಲ್ಪನೀಯಮಿತಿ ವಾಚ್ಯಂ ಏವಮಪ್ಯಾತ್ಮದರ್ಶನಾನುಪಪತ್ತೇಃ ಕರಣದ್ವಾರಂ
ವಿನಾ ಸ್ವಸ್ಮಿನ್ ಪ್ರತಿಬಿಂಬಾದಿರೂಪೇಣ ಸ್ವಸ್ವಸಂಬಂಧಾಸಂಭವಾತ್ .

ಅಪಿ ಚ ಇಚ್ಛಾಕೃತ್ಯಾದ್ಯಾಧಾರತಯಾಽನ್ತಃಕರಣೇ ಸಿದ್ಧೇ
ಸ್ವಪ್ನಾದಾವಂತರ್ದೃಶ್ಯಮಾನಘಟಾದಯೋಽಪಿ ತಸ್ಯೈವ ಪರಿಣಾಮಾಃ
ಕಲ್ಪ್ಯಂತೇ ಕಾರ್ಯಕಾರಣಯೋಃ ಸಾಮಾನಾಧಿಕರಣ್ಯೌಚಿತ್ಯಾತ್ .ಏವಂ ಚ
ಘಟಾದ್ಯಾಕಾರಪರಿಣತಾಶ್ಚೈತನ್ಯೇ ಭಾಸಂತೇ ತದವಿಭಾಗೇನೈವಬಾಹ್ಯಘಟಾದಿಕಂ
ಭಾಸತೇಽತಸ್ತಾದೃಶಪರಿಣಾಮಪ್ರತಿಬಂಧಕಮೇವಾವರಣಂ ತತ್ರೈವಯುಕ್ತಂ ಕಿಂಚ
ಬಾಹ್ಯಕರಣಸ್ಯಾವರಣದರ್ಶನೇನಾಂತರಾವರಣಸ್ಯಾಪಿ ಕರಣನಿಷ್ಠತ್ವಂ ಚಾನುಮೀಯತೇ

ಆತ್ಮನೋಽನಾವೃತತ್ವಂ ಶ್ರುತಿಸ್ಮೃತಿಭ್ಯಾಂ ಚೇತಿ .

ನನ್ವಂತಃಕರಣಸ್ಯ ವಿಭುತ್ವೇ ಸತಿ ಕಥಂ ಕಾರ್ಯತ್ವಂ ಸ್ಯಾದಿತಿ ಚೇನ್ನ
ವಿಭ್ವ್ಯಾ ಅಪಿ ಆಕಶಪ್ರಕೃತೇಃ ಕಾರ್ಯಾಕಾಶರೂಪಪರಿಚ್ಛಿನ್ನಪರಿಣಾಮವದ್
ಗುಣಾಂತರಸಂಭೇದೇನಾಂತಃಕರಣಪ್ರಕೃತೇರಪಿ
ಪರಿಚ್ಛಿನ್ನಾಂತಃಕರಣರೂಪಪರಿಣಾಮೋಪಪತ್ತಿಃ
ಶ್ರುತಿಸ್ಮೃತಿಪ್ರಾಮಾಣ್ಯಾಚ್ಚೈತದಿಷ್ಯತ ಇತಿ ದಿಕ್ ..

ಮನಸಃ ಸಂಕಲ್ಪೋ ವಿಷಯಃ .ಏತಾನ್ಯೇಕಾದಶ ವೈಕೃತಾಹಂಕಾರಾಜ್ಜಾತಾನಿ
ಇತ್ಯವಾದಿ ಸ್ಮೈವ ಬುದ್ಧಿಪ್ರತಿಬಿಂಬಿತಮರ್ಥಂ ಪುರುಷ ಉಪಲಭತೇ . ತದುಕ್ತಂ
ಬುದ್ಧಿಸ್ಥಮರ್ಥಂಪುರುಷಶ್ಚೇತಯತೇ .ಅಹಂಧರ್ಮಂ ಕರಿಷ್ಯಾಮೀತ್ಯಧ್ಯವಸಾಯೋ
ಬುದ್ಧೇರ್ಲಕ್ಷಣಂ .ಧರ್ಮೋ ಜ್ಞಾನಂ ವಿರಾಗಃ ಐಶ್ವರ್ಯಮೇತತ್ ಸಾತ್ತ್ವಿಕಬುದ್ಧೇಃ .
ತದ್ವಿಪರೀತಮವಿರಾಗಾದಿ ತಾಮಸಂ ..

ಪಂಚವಿಂಶತಿತತ್ತ್ವೈರೇವ ಜಗದ್ವ್ಯಾಪ್ತಂ ನ ನ್ಯೂನೈರ್ನಾಧಿಕೈಶ್ಚ
ವತ್ಸವಿವೃದ್ಧಿನಿಮಿತ್ತಂ ಕ್ಷೀರಸ್ಯೇವ ಅಜ್ಞಸ್ಯಾಪಿ ಪ್ರಧಾನಸ್ಯ
ಪುರುಷಮೋಕ್ಷಾರ್ಥಂ ಪ್ರವೃತ್ತಿರುಚಿತೈವ .ಲಿಂಗಶರೀರಂ ತು
ಬುದ್ಧ್ಯಹಂಕಾರಮನೋಬುದ್ಧೀಂದ್ರಿಯಕರ್ಮೇಂದ್ರಿಯಪಂಚತನ್ಮಾತ್ರಾಣಾಮಷ್ಟಾದಶಾನಾಂ
ಸಮುದಾಯಃ ತ್ರಯೋವಿಂಶತಿತತ್ತ್ವಮಧ್ಯೇ ಪಂಚಭೂತಾನಿ ವರ್ಜಯಿತ್ವಾ
ಅಹಂಕಾರಂ
ಚ ಬುದ್ಧೌ ಪ್ರವೇಶ್ಯ ಸಪ್ತದಶಕಂ ಲಿಂಗಶರೀರಸಂಜ್ಞಂ ಭವತಿ
ವಹ್ನೇರಿಂಧನವದಾತ್ಮನೋಽಭಿವ್ಯಕ್ತಿಸ್ಥಾನವಾತ್ . ತಚ್ಚ ಸರ್ವಪುರುಷಾಣಾಂ
ಸರ್ಗಾದಾವುತ್ಪದ್ಯ ಪ್ರಾಕೃತಪ್ರಲಯಪರ್ಯಂತಂ ತಿಷ್ಠತಿ ತೇನ ಚೈವೇಹ
ಲೋಕಪರಲೋಕಯೋಃ ಸಂಸರಣಂ ಜೀವಾನಾಂ ಭವತಿ . ಪ್ರಾಣಶ್ಚ ಬುದ್ಧೇರೇವ
ವೃತ್ತಿಭೇದ
ಇತ್ಯತೋ ನ ಲಿಂಗಶರೀರಾತ್ ಪೃಥಙ್ ನಿರ್ದಿಶ್ಯತೇ ತಸ್ಯ ಚ ಲಿಂಗಶರೀರಸ್ಯ
ಸೂಕ್ಷ್ಮಾಣಿ ಪಂಚ ಭೂತಾನಿ ಆಶ್ರಯಶ್ಚಿತ್ರಾದಿವದಾಶ್ರಯಂ ವಿನಾ ಪರಮಸೂಕ್ಷ್ಮಸ್ಯ
ಲೋಕಾಂತರಗಮನಾಸಂಭವಾತ್ ..

ಇದಂ ಚ ಲಿಂಗಶರೀರಮಾದೌ ಸ್ವಯಂಭುವ ಉಪಾಧಿಭೂತಮೇಕಮೇವ
ಜಾಯತೇ ತಸ್ಯೈವ
ವಿರಾಡಾಖ್ಯವಕ್ಷ್ಯಮಾಣಸ್ಥೂಲಶರೀರವತ್ತತಶ್ಚ ವ್ಯಷ್ಟಿಜೀವಾನಾಮುಪಾಧಿಭೂತಾನಿ
ವ್ಯಷ್ಟಿಲಿಂಗಶರೀರಾಣಿತದಂಶಭೂತಾನಿ ತತೋವಿಭಜ್ಯಂತೇ .ಪಿತುರ್ಲಿಂಗಶರೀರಾತ್
ಪುತ್ತ್ರಲಿಂಗಶರೀರವತ್ . ತದುಕ್ತಂ ಸೂತ್ರಕಾರೇಣ .ವ್ಯಕ್ತಿಭೇದಃ ಕರ್ಮವಿಶೇಷಾದಿತಿ
ಮನುನಾಪ್ಯುಕ್ತಂ .

ತೇಷಾಂ ತ್ವವಯವಾನ್ ಸೂಕ್ಷ್ಮಾನ್ ಷಣ್ಣಾಮಪ್ಯಮಿತೌಜಸಾಂ .

ಸನ್ನಿವೇಶ್ಯಾತ್ಮಮಾತ್ರಾಸು ಸರ್ವಭೂತಾನಿ ನಿರ್ಮಮೇ ..ಇತಿ .

ಷಣ್ಣಾಮಿತಿ ಷಡಿಂದ್ರಿಯಂ ಸಮಸ್ತಲಿಂಗಶರೀರೋಪಲಕ್ಷಕಂ ತಥಾ ಚ ಸ್ವಯಂಭೂಃ
ಸ್ವಲಿಂಗಶರೀರಾವಯವಾನ್ ಸೂಕ್ಷ್ಮಾನಲ್ಪಾನ್ ಆತ್ಮಮಾತ್ರಾಸು ಸ್ವಾಂಶಚೇತನೇಷು
ಸಂಯೋಜ್ಯ
ಸರ್ವಪ್ರಾಣಿನಃ ಸಸರ್ಜ್ಜೇತ್ಯರ್ಥ ಇತಿ ಲಿಂಗಶರೀರಂ .ಸ್ಥೂಲಶರೀರೋತ್ಪತ್ತಿಸ್ತು
ದಶಗುಣಿತಮಹತ್ತತ್ತ್ವಮಧ್ಯೇಽಹಂಕಾರಸ್ತಸ್ಯಾಪಿ ದಶಗುಣಿತಸ್ಯ ಮಧ್ಯೇ
ವ್ಯೋಮ್ನೋಽಪಿ ದಶಗುಣಿತಸ್ಯ ಮಧ್ಯೇ ವಾಯುರ್ವಾಯೋರಪಿ ದಶಗುಣಿತಸ್ಯ
ಮಧ್ಯೇ
ತೇಜಸ್ತೇಜಸೋಽಪಿ ದಶಗುಣಿತಸ್ಯ ಮಧ್ಯೇ ಜಲಂ ಜಲಸ್ಯಾಪಿ ದಶಗುಣಿತಸ್ಯ
ಮಧ್ಯೇ ಪೃಥಿವೀ ಸಮುತ್ಪದ್ಯತೇ ಸೈವ ಚ ಸ್ಥೂಲಶರೀರಸ್ಯ ಬೀಜಂ ತದೇವ ಚ
ಪೃಥಿವೀರೂಪಂಬೀಜಮಂಡರೂಪೇಣಪರಿಣಮತೇ ತಸ್ಯಾಪಿದಶಗುಣಿತಾಂಡರೂಪಸ್ಯ
ಪೃಥಿವ್ಯಾವರಣಸ್ಯಮಧ್ಯೇ ಚತುರ್ದಶಭುವನಾತ್ಮಕಂ ಸ್ವಯಂಭುವಃ ಸ್ಥೂಲಶರೀರಂ
ತತ್ಸಂಕಲ್ಪಾದೇವೋತ್ಪದ್ಯತೇ ತೇನೈವ ಶರೀರೇಣ ಸ್ವಯಂಭೂರ್ನಾರಾಯಣ
ಇತ್ಯುಚ್ಯತೇ .

ತದುಕ್ತಂ ಮನುನಾ ಸ್ವಯಂಭುವಂ ಪ್ರಕೃತ್ಯ .
ಸೋಽಭಿಧ್ಯಾಯ ಶರೀರಾತ್ ಸ್ವಾತ್ ಸಿಸೃಕ್ಷುರ್ವಿವಿಧಾಃ ಪ್ರಜಾಃ .
ಅಪ ಏವ ಸಸರ್ಜಾದೌ ತಾಸು ವೀರ್ಯಮವಾಸೃಜತ್ ..

ತದಂಡಮಭವದ್ಧೈಮಂ ಸಹಸ್ರಾಂಶುಸಮಪ್ರಭಂ .

ತಸ್ಮಿನ್ಯಜ್ಞೇ ಸ್ವಯಂ ಬ್ರಹ್ಮಾ ಸರ್ವಲೋಕಪಿತಾಮಹಃ ..
ಸ ವೈ ಶರೀರೀ ಪ್ರಥಮಃ ಸ ವೈ ಪುರುಷ ಉಚ್ಯತೇ .

ಆದಿಕರ್ತ್ತಾ ಸ ಭೂತಾನಾಂ ಬ್ರಹ್ಮಾಗ್ರೇ ಸಮವರ್ತ್ತತ ..

ಆಪೋ ನಾರಾ ಇತಿ ಪ್ರೋಕ್ತಾ ಆಪೋ ವೈ ನರಸೂನವಃ .
ತಾ ಯದಸ್ಯಾಯನಂ ಪೂರ್ವಂ ತೇನ ನಾರಾಯಣಃ ಸ್ಮೃತಃ ..
ಇತ್ಯಾದಿನೇತಿ .

ತತ ಏವ ಚಾದಿಪುರುಷಾತ್ ವ್ಯಷ್ಟಿಪುರುಷಾಣಾಂ ವಿಭಾಗಾದಂತೇ ಚ ತತ್ರೈವ
ಲಯಾತ್
ಸಏವಚೈಕಆತ್ಮೇತಿ ಶ್ರುತಿಸ್ಮೃತ್ಯೋರ್ವ್ಯವಹ್ರಿಯತೇಅತೋ ನವ್ಯವಹಾರಪರತಯಾ
ನಾರಾಯಣ ಏವ ಸರ್ವಭೂತಾನಾಮಾತ್ಮೇತ್ಯಾದಿಶ್ರುತಿಸ್ಮೃತಿವಿರೋಧ ಇತಿ . ತತಶ್ಚ
ಸ ನಾರಾಯಣೋ ವಿರಾಟ್ಶರೀರೀ ಸ್ವನಾಭಿಕಮಲಕರ್ಣಿಕಾಸ್ಥಾನೀಯಸ್ಯ
ಸುಮೇರೋರುಪರಿ

ಚತುರ್ಮುಖಾಖ್ಯಂ ಸ್ವಯಂಭುವಂ ಸೃಷ್ಟ್ವಾ ತದ್ದ್ವಾರಾನ್ಯಾನಪಿ ವ್ಯಷ್ಟಿಶರೀರಿಣಃ
ಸ್ಥಾವರಾಂತಾನ್ ಸಸರ್ಜ ತದುಕ್ತಂ -

ತಚ್ಛರೀರಸಮುತ್ಪನ್ನೈಃ ಕಾರ್ಯೈಸ್ತೈಃ ಕಾರಣೈಃ ಸಹ .

ಕ್ಷೇತ್ರಜ್ಞಾಃ ಸಮಜಾಯಂತ ಗಾತ್ರೇಭ್ಯಸ್ತಸ್ಯ ಧೀಮತಃ ..ಇತಿ .

ಯತ್ತು ಶೇಷಶಾಯಿನೋ ನಾರಾಯಣಸ್ಯ
ನಾಭಿಕಮಲಶ್ರೋತ್ರಚಕ್ಷುರಾದಿಭ್ಯಶ್ಚತುರ್ಮುಖಸ್ಯಾವಿರ್ಭಾವಃ
ಶ್ರೂಯತೇ ತದ್ದೈನ್ಯಂದಿನಸರ್ಗೇಷ್ವೇವ ಕಲ್ಪಭೇದೇನ ಮಂತವ್ಯಂ .

ದೈನಂದಿನಪ್ರಲಯೇಷ್ವೇವ ಹಿ ನಾರಾಯಣಶರೀರೇ ಪ್ರವಿಶ್ಯೈಕೀಭೂಯ
ಸುಪ್ತಾನಾಂ ದೇವಾನಾಂ
ಚತುರ್ಮುಖಾದಿಕ್ರಮೇಣಾವಿರ್ಭಾವಃ ಶೇಷಶಾಯಿನಃ ಸಕಾಶಾತ್ ಘಟತೇ ನ
ತ್ವಾದಿಸರ್ಗೇಷು
ದೈನಂದಿನಪ್ರಲಯ ಏವ ಲೀಲಾವಿಗ್ರಹೇಣ ಶಯನಾದಿತಿ ..

ತದೇವಂ ಸಂಕ್ಷೇಪತಶ್ಚತುರ್ವಿಂಶತಿತತ್ತ್ವಾನಿ ತೇಷಾಂ ಸೃಷ್ಟಿಕ್ಷಯಂ ಪ್ರಯೋಜನಂ
ಚೋಕ್ತಂ . ತತ್ರ ಯದ್ಯಸ್ಮಾಜ್ಜಾಯತೇ ತಸ್ಯ ತದಾಽಽಪೂರಣೇನೈವ ಸ್ಥಿತಿಃ ತತಸ್ತಸ್ಯ
ಸಂಹಾರೋಽಪಿ ತತ್ರೈವ ಭವತಿ . ತಥಾ ಚ ಭಾರತೇ .

ಯದ್ಯಸ್ಮಾಜ್ಜಾಯತೇ ತತ್ತ್ವಂ ತಚ್ಚ ತತ್ರ ಪ್ರಲೀಯತೇ .

ಲೀಯಂತೇ ಪ್ರತಿಲೋಮಾನಿ ಜಾಯಂತೇ ಚೋತ್ತರೋತ್ತರಂ ..ಇತಿ .

ಏತೇಚಸೃಷ್ಟಿಸ್ಥಿತಿಸಂಹಾರರೂಪಾಃ ಸ್ಥೂಲಾಏವಪರಿಣಾಮಾಶ್ಚತುರ್ವಿಂಶತಿತತ್ತ್ವಾನಾಂ
ಕೂಟಸ್ಥಪುರುಷವಿವೇಕಾಯ ಪ್ರದರ್ಶಿತಾಃ ಸೂಕ್ಷ್ಮಾ ಅಪ್ಯನ್ಯೇ ಪ್ರತಿಕ್ಷಣಪರಿಣಾಮಾ
ಏತೇಷಾಂ ಸ್ಮರ್ಯಂತೇ .

ನಿತ್ಯದಾಹ್ಯಂಗಭೂತಾನಿ ಭವಂತಿ ನ ಭವಂತಿ ಚ .

ಕಾಲೇನಾಲಕ್ಷ್ಯವೇಗೇನ ಸೂಕ್ಷ್ಮತ್ವಾತ್ ತನ್ನ ಗೃಹ್ಯತೇ ..ಇತಿ .

ಅತಸ್ತು ಸರ್ವಂ ಜಡವಸ್ತು ಪರಮಾರ್ಥತಃ ಸರ್ವದೈವಾಸದುಚ್ಯತೇ . ತತಶ್ಚ
ತಸ್ಮಾದ್ವಿರಜ್ಯ ಆತ್ಮೈವ ಪರಮಾರ್ಥಸತ್ಯೋ ದುಃಖಭೀರುಭಿರ್ದ್ರಷ್ಟವ್ಯಃ ತದುಕ್ತಂ .

ಅವ್ಯಕ್ತಬೀಜಪ್ರಭವೋ ಬುದ್ಧಿಸ್ಕಂಧಮಯೋಮಹಾನ್ .

ಮಹಾಹಂಕಾರವಿಟಪ ಇಂದ್ರಿಯಾಂಕುರಕೋಟರಃ ..
ಮಹಾಭೂತಪ್ರಶಾಖಶ್ಚ ವಿಶೇಷಪ್ರತಿಶಾಖವಾನ್ .

ಸದಾಪರ್ಣಃ ಸದಾಪುಷ್ಪಃ ಶುಭಾಶುಭಫಲೋದಯಃ ..
ಆಜೀವಃ ಸರ್ವಭೂತಾನಾಂ ಬ್ರಹ್ಮವೃಕ್ಷಃ ಸನಾತನಃ .
ಏತಜ್ಜ್ಞಾತ್ವಾ ಚ ತತ್ತ್ವೇನ ಜ್ಞಾನೇನ ಪರಮಾಸಿನಾ ..

ಕೃತ್ವಾ ಚಾಕ್ಷರತಾಂ ಪ್ರಾಪ್ಯ ಜಹಾತಿ ಮೃತ್ಯುಜನ್ಮನೀ ..ಇತಿ .

ತದುಕ್ತಂ -

ಇಂದ್ರಿಯಾಣೀಂದ್ರಿಯಾರ್ಥಾಶ್ಚ ನೋಪಸರ್ಪಂತ್ಯತಃ ಖಲು .

ಹೀನಶ್ಚ ಕರಣೈರ್ದೇಹೀ ನ ದೇಹಂ ಪುನರರ್ಹತಿ ..

ತಸ್ಮಾತ್ಸರ್ವಾತ್ಮಕಾದ್ರಾಗಾಜ್ಜಾಯಂತೇ ಸರ್ವಜಂತವಃ ..ಇತಿ .

ನರಕಾದೌವಿಶೇಷರಾಗಾಭಾವೇಽಪಿಸಾಮಾನ್ಯರಾಗಸತ್ತ್ವಾದ್ರಾಗಸ್ಯ ಕರ್ಮಸಹಕಾರಿತ್ವಂ
ವಿಷಾಕಾರಂಭೇ ತದೇವ ಸಕ್ತಃ ಸಹ ಕರ್ಮಣೈತಿ ಲಿಂಗಂ ಮನೋ ಯತ್ರ
ನಿಷಕ್ತಮಸ್ಯೇತಿ
ಶ್ರುತಾವಭಿಮಾನರಾಗದ್ವೇಷಾದಿಜನ್ಯಸ್ಯ ವಿಷ್ಯವಾಸನಾಖ್ಯಸಂಗಸಾಮಾನ್ಯಸ್ಯೈವ
ಜನ್ಮಾದಿವಿಷಾಕಾರಂಭೇ ಸಹಕಾರಿತ್ವಸಿದ್ಧೇಃ .
ಯತ್ರ ಯತ್ರ ಮನೋ ದೇಹೀ ಧಾರಯೇತ್ ಸಕಲಂ ಧಿಯಾ .

ಸ್ನೇಹಾದ್ ದ್ವೇಷಾದ್ ಗುಣಾದ್ವಾಪಿ ಯಾತಿ ತತ್ತತ್ಸರೂಪತಾಂ ..ಇತಿ ಸ್ಮೃತೇಃ .
ಸೋಽಯಂ ಪ್ರತಿನಿವೃತ್ತಾಕ್ಷೋ ಗುರುದರ್ಪಣಬೋಧಿತಃ .
ಸ್ವತೋಽನ್ಯಾಂ ವಿಕ್ರಿಯಾಂ ಮೌಢ್ಯಾದಸ್ಥಿತಾಮಂಜಸೈಕ್ಷತ ..

ಅಥಾಸೌ ಪ್ರಕೃತಿರ್ನಾಹಮಿಯಂ ಹಿ ಕಲುಷಾತ್ಮಿಕಾ .

ಶುದ್ಧಬುದ್ಧಸ್ವಭಾವೋಽಹಮಿತಿ ತ್ಯಜತಿ ತಾಂ ವಿದನ್ ..

ಏವಂ ದೇಹೇಂದ್ರಿಯಾದಿಭ್ಯಃ ಶುದ್ಧತ್ವೇನಾತ್ಮನಿ ಸ್ಮೃತೇ .

ನಿಖಿಲಾ ಸವಿಕಾರೇಯಂ ತ್ಯಕ್ತಪ್ರಾಯಾ ಹಿ ಚರ್ಮವತ್ ..

ನನ್ವನಾತ್ಮನ್ಯಾತ್ಮಬುದ್ಧಿರೂಪಾ ಯಾಽವಿದ್ಯಾ ತಸ್ಯಾಃ
ಕಥಮಾತ್ಮವಿಶೇಷ್ಯಕವಿವೇಕಜ್ಞಾನನಾಶ್ಯತ್ವಂ
ಪ್ರಕಾರಾದಿಭೇದಾದಿತಿ ಚೇತ್ ನ ತಾದೃಶಾವಿದ್ಯಾಯಾ
ಅನಾತ್ಮವಿಶೇಷ್ಯಕವಿವೇಕದ್ವಾರೇಣಾತ್ಮವಿಶೇಷ್ಯಕವಿವೇಕನಾಶ್ಯತ್ವಾದಿತಿ .ಯಚ್ಚ
ಯೋಗೇನ ನಿರ್ವಿಕಲ್ಪಕಮಾತ್ಮಜ್ಞಾನಂ ಜಾಯತೇ . ತದ್ವಿವೇಕಜ್ಞಾನದ್ವಾರೈವ
ಮೋಕ್ಷಕಾರಣಂ
ಭವತಿ ನ ತು ಸಾಕ್ಷಾತ್ . ಅವಿದ್ಯಾನಿವರ್ತಕತ್ವಾಭಾವಾತ್ ಅಹಂ ಗೌರಃ ಕರ್ತ್ತಾ
ಸುಖೀ
ದುಃಖೀತ್ಯಾದಿಜ್ಞಾನಮೇವಹ್ಯವಿದ್ಯಾ ಸಂಸಾರಾನರ್ಥಹೇತುತಯಾಶ್ರುತಿಸ್ಮೃತಿನ್ಯಾಯಸಿದ್ಧಾ
ತಸ್ಯಾಶ್ಚ ನಿವರ್ತ್ತಿಕಾ ನಾಹಂ ಗೌರ ಇತ್ಯಾದಿರೂಪಾ ವಿವೇಕಖ್ಯಾತಿರೇವ ಭವತಿ
ಸಮಾನೇ
ವಿಷಯೇ ಗ್ರಾಹ್ಯಾಭಾವತ್ವಪ್ರಕಾರಕಗ್ರಾಹ್ಯಾಭಾವಜ್ಞಾನತ್ವೇನೈವ ವಿರೋಧಾತ್
ಅನ್ಯಥಾ
ಮುಕ್ತಿನಿರ್ವಿಕಲ್ಪಕಸ್ಯಾಪಿ ಇದಂ ರಜತಮಿತಿ ಜ್ಞಾನವಿರೋಧಿತ್ವಾಪತ್ತೇಃ . ಕಿಂಚ

ಯಥೋಕ್ತಾಭಾವಜ್ಞಾನೇ ಗ್ರಾಹ್ಯಜ್ಞಾನವಿರೋಧಿತ್ವಸ್ಯಾವಶ್ಯಕತಯಾನಿರ್ವಿಕಲ್ಪಜ್ಞಾನಸ್ಯ
ಭ್ರಮನಿವರ್ತಕತ್ವಂ ನ ಪೃಥಕ್ ಕಲ್ಪ್ಯತೇ ಗೌರವಾತ್ ..

ಅಪಿ ಚ ಅಥಾತ ಆದೇಶೋ ನೇತಿ ನೇತಿ ನ ಹ್ಯೇತಸ್ಮಾದಿತಿ ನೇತ್ಯನ್ಯತ್
ಪರಮಸ್ತೀತ್ಯಾದಿಶ್ರುತ್ಯಾ
ವಿವೇಕೋಪದೇಶಾಪೇಕ್ಷಯೋತ್ತಮಉಪದೇಶೋ ನಾಸ್ತೀತ್ಯುಚ್ಯತೇ ..

ಕ್ಷೇತ್ರಕ್ಷೇತ್ರಜ್ಞಯೋರೇವಮಂತರಂ ಜ್ಞಾನಚಕ್ಷುಷಾ .

ಭೂತಪ್ರಕೃತಿಮೋಕ್ಷಂ ಚಯೇ ವಿದುರ್ಯಾಂತಿ ತೇ ಪರಂ ..

ಇತಿ ಗೀತಾವಾಕ್ಯೈಶ್ಚ ವಿವೇಕಜ್ಞಾನಸ್ಯೈವಮೋಕ್ಷಹೇತುತ್ವಮುಚ್ಯತೇಽತೋ
ವಿವೇಕಜ್ಞಾನಮೇವ ಸಾಕ್ಷಾದವಿದ್ಯಾನಿವೃತ್ತ್ಯಾ
ಮೋಕ್ಷಹೇತುಃ .ಯೋಗೇನ ಕೇವಲತ್ಮಸಾಕ್ಷಾತ್ಕಾರಸ್ತು
ಯೋಗ್ಯಾನುಪಲಬ್ಧಿವಿಧಯೋಪಾಧ್ಯಾದಿಗತಧರ್ಮಾಭಾವಮುಪಾಧ್ಯಾದಿಭೇದಂ
ಚ
ಗ್ರಾಹಯತಿ ತತೋಽವಿದ್ಯಾನಿವೃತ್ತಿರಿತಿ .ಏತೇನ ಸರ್ವಭೂತೇಷು ಸಮತಾಜ್ಞಾನಂ
ಆತ್ಮನಃ ಸರ್ವಾತ್ಮಕತ್ವಾದಿಜ್ಞಾನಂ ಚ ಶ್ರುತಿಸ್ಮೃತ್ಯೋರ್ಗೀಯಮಾನಂ
ವಿವೇಕಜ್ಞಾನಸ್ಯೈವ ಶೇಷಭೂತಂ ಸರ್ವದರ್ಶನೇಷು ಮಂತವ್ಯಂ .

ಜ್ಞಾನಾಂತರಾಣಾಂ ಸಾಕ್ಷಾದಭಿಮಾನಾನಿವರ್ತಕತ್ವಾತ್ ಬ್ರಹ್ಮಮೀಮಾಂಸಾಯಾಂ
ತ್ವಯಂ ವಿಶೇಷೋ
ಯತ್ಪರಮಾತ್ಮವಿವೇಕಶೇಷತ್ವಂ .ಸಾಂಖ್ಯಶಾಸ್ತ್ರೇ ತು ಸಾಮಾನ್ಯಾತ್ಮವಿವೇಕಶೇಷತ್ವಮಿತಿ
ದಿಕ್ ..

ವಿವೇಕಖ್ಯಾತೇಸ್ತ್ವವಿದ್ಯಾನಾಶಕತ್ವಮೇವ ನ ತು ಶುಕ್ತಿರಜತವಿವೇಕದರ್ಶಿನ ಇವ
ಪುನರ್ಭ್ರಮದರ್ಶನಾತ್ಪ್ರತಿಬಂಧಕತ್ವಂ ದೃಷ್ಟಾಂತೇ ಪಟಲಕಾಮಾದಿದೋಷಬಾಹುಲ್ಯಾತ್
ಪುನರುಜ್ಜೀವನಂ ಭ್ರಮಸ್ಯ .ಅತ್ರ ಚ ಅನಾತ್ಮನ್ಯಾತ್ಮಾಭಿಮಾನೇಽನಾದಿವಾಸನೈವ
ದೋಷಃ ಸರ್ವಾಸ್ತಿಕಸಂಮತಃಜಾತಮಾತ್ರಸ್ಯಾಭಿಮಾನೇದೋಷಾಂತರಾನುಪಲಬ್ಧೇಃ
ಸಾ
ಮಿಥ್ಯಾಜ್ಞಾನವಾಸನಾಯದಾವಿವೇಕಖ್ಯಾತಿಪರಂಪರಾಜನ್ಯದೃಢವಾಸನಯೋನ್ಮೂಲಿತಾ
ತದೈವ ವಿವೇಕಸಾಕ್ಷಾತ್ಕಾರನಿಷ್ಠೋಚ್ಯತೇ ತತ್ಪೂರ್ವಮವಶ್ಯಂ ವಾಸನಾಲೇಶತೋ
ಮಿಥ್ಯಾಂಶಸ್ಯ ಕಸ್ಯಾಪ್ಯಾತ್ಮನಿ ಭಾನಾತ್ ತಸ್ಯಾಂ ಚ ವಿವೇಕಖ್ಯಾತಿನಿಷ್ಠಾಯಾಂ
ಜಾತಾಯಾಂ ನ ಪುನರಭಿಮಾನಃ ಸಂಭವತಿ ವಾಸನಾಖ್ಯದೋಷಾಭಾವಾದಿತಿ .

ಯದಿ ತು
ಬುದ್ಧಿಪುರುಷಯೋರನ್ಯೋನ್ಯಪ್ರತಿಬಿಂಬನಾದಿಕಮವಿವೇಕಕಾರಣಂ ದೋಷ
ಇಷ್ಯತೇ ತದಾ ತು

ತಂ ದೋಷಂ ಬಾಧಿತ್ವೈವ ವಿವೇಕಸಾಕ್ಷಾತ್ಕಾರ ಉದಿತ ಇತಿ ನ ತಸ್ಯ
ಪುನರ್ಭ್ರಮಹೇತುತ್ವಂ
ಫಲಬಲೇನಯೋಗಜಧರ್ಮಾಸಹಕೃತಸ್ಯೈವ ತಸ್ಯ ದೋಷತ್ವಕಲ್ಪನಾಸಂಭವಾದಿತಿ
.

ಯದ್ಯಪಿ ವಿವೇಕಪ್ರತಿಯೋಗಿಪದಾರ್ಥಾನಾಮಾಂತ್ಯಾದ್ವಿಶೇಷರೂಪೇಣ
ವಿವೇಕಗ್ರಹೋ ನ
ಸಂಭವತಿತಥಾಪಿದೃಶ್ಯತ್ವಪರಿಣಾಮಿತ್ವಾದಿರೂಪೈಃ ಸಾಮಾನ್ಯವಿವೇಕಗ್ರಹಸಂಭವಾತ್
ಪ್ರಕೃತ್ಯಾದಿಪದಾರ್ಥಾನಾಂ ವಿಶಿಷ್ಟಜ್ಞಾನಾಭಾವೇಽಪಿ ಸಾಮಾನ್ಯತೋ
ವಿವೇಕಖ್ಯಾತೇರ್ಮೋಕ್ಷಹೇತುತ್ವಂ . ತದುಕ್ತಂ .

ಘಟದ್ರಷ್ಟಾ ಘಟಾದ್ಭಿನ್ನಃ ಸರ್ವಥಾ ನ ಘಟೋಯಥಾ .

ದೇಹದ್ರಷ್ಟಾ ತದಾ ದೇಹೀ ನಾಹಮಿತ್ಯಾದಿರೂಪತಃ ..ಇತಿ .

ಆತ್ಮಾ ವಾ ಅರೇ ದ್ರಷ್ಟವ್ಯ ಇತ್ಯತ್ರ ತು ನ ಆತ್ಮನೋ ದೃಶ್ಯತ್ವಂ ವೃತ್ತಿವ್ಯಾಪ್ಯತ್ವೇಽಪಿ
ಫಲವ್ಯಾಪ್ಯತ್ವರೂಪಂಯತ್ತು ಬೌದ್ಧೈರಪಿ ಸುಖದುಃಖಾದಿಮತ್ತ್ವೇನಾಪಿ
ಬುದ್ಧಿರನುಭೂಯಮಾನಾ ಸ್ವಪ್ರಕಾಶತಯಾ ಚೈತನ್ಯವ್ಯಾಪ್ಯಾ ನ ಭವತಿಯಥಾ
ವೇದಾಂತಿನಾಮಹಮಿತ್ಯನುಭೂಯಮಾನೋಽಪ್ಯಾತ್ಮಾ ಚೈತನ್ಯಾಖ್ಯಫಲವ್ಯಾಪ್ಯೋ
ನ
ಭವತೀತ್ಯುಚ್ಯತೇ ತನ್ನಿಃಪ್ರಮಾಣತ್ವಾದುಪೇಕ್ಷ್ಯಂ .ತತ್ಪ್ರಧಾನಾದಿಸರ್ಗೇಉತ್ಪದ್ಯತೇ .

ಅಧರ್ಮವಶಾತ್ಪಶ್ವಾದೌ ಧರ್ಮವಶಾದ್ದೇವಾದೌ ಸಂಸರತಿ .ಅತತ್ತ್ವಜ್ಞಾನಾದೇವ
ಧರ್ಮಾಧರ್ಮೋಪರಂಜಿತಂ ಪ್ರಲಯಕಾಲೇ ಪ್ರಧಾನೇ ಲೀಯತೇ . ಯದ್ಯಪಿ
ಪ್ರಧಾನಪುರುಷೌ
ವಿಭೂ ತಥಾಪಿ ಪ್ರಕೃತಿರೇವ ಲಿಂಗವ್ಯವಸ್ಥಾಂ ಕರೋತಿ .ಲಿಂಗಂ ಸೂಕ್ಷ್ಮೈಃ
ಪರಮಾಣುಭಿಸ್ತನ್ಮಾತ್ರೈರುಪಚಿತಂ ಮಾನುಷಾದಿಷು ವ್ಯವತಿಷ್ಠತೇ ನಟವತ್
ಯಥಾ
ನಟಃ ಸ್ವರೂಪೇಣಏಕೋಽಪಿವೇಷಾಂತರೇಣನಾನಾರೂಪಃ ತಥಾಲಿಂಗಮುದರಾಂತಃ
ಪ್ರವಿಶ್ಯ ಹಸ್ತೀ ಸ್ತ್ರೀ ಪುಮಾನಿತಿ ಭವತಿ ಪಂಚವಿಪರ್ಯಯಸಂಜ್ಞಾ
ಭವತಿ ಯಥಾ ತಮೋ ಮೋಹೋ ಮಹಾಮೋಹಸ್ತಾಮಿಶ್ರೋಽನ್ಧತಾಮಿಶ್ರ ಇತಿ .

ಧರ್ಮೇಣ
ಪ್ರಾಜಾಪತ್ಯಾದ್ಯೂರ್ಧ್ವಲೋಕಪ್ರಾಪ್ತಿಃ . ಅಧರ್ಮೇಣ ಪಶ್ವಾದಿಪ್ರಾಪ್ತಿರಜ್ಞಾನೇನ
ಬಂಧಃ
ಪಂಚವಿಂಶತಿತತ್ತ್ವಜ್ಞಾನೇನಾಪವರ್ಗಃ . ತಚ್ಚ ತತ್ತ್ವಜ್ಞಾನಂ ಗುರೋಃ
ಸಕಾಶಾತ್ ಶಾಸ್ತ್ರಶ್ರವಣೇನೈತಾದೃಶಂ ಜಾಯತೇ . ತಥಾಹಿ ಪ್ರಧಾನಾದನ್ಯಃ

ಪುರುಷಃ ಅನ್ಯಾ ಬುದ್ಧಿಃ ಅನ್ಯೋಽಹಂಕಾರಃ ಅನ್ಯಾನಿ ತನ್ಮಾತ್ರಾಣಿ ಇಂದ್ರಿಯಾಣಿ
ಪಂಚಮಹಾಭೂತಾನಿಚೇತಿ .ಸರ್ವಂ ಕಾರ್ಯಂ ತ್ರಿಗುಣಾತ್ಮಕಮಪಿಉದ್ರಿಕ್ತಗುಣಾಪೇಕ್ಷಯಾ
ಸಾತ್ತ್ವಿಕಾದಿಶಬ್ದವ್ಯಪದೇಶಭಾಕ್ ಚೇತನಃ ಪುರುಷಃ ನಾನಾಯೋನಿಷು
ಜರಾಮರಣಕೃತಂ
ದುಃಖಂ ಚೇತಯತೇ ಪ್ರಾಪ್ನೋತೀತ್ಯರ್ಥಃ .ಯಾವತ್ ತತ್ತ್ವಜ್ಞಾನೇನ ಲಿಂಗಶರೀರಂ
ನ ನಿವರ್ತ್ತತೇ ತಾವತ್ ಸ್ಥೂಲಂ ಶರೀರಂ ಪ್ರತಿಜನ್ಮ ನೂತನಂ ಜಾಯತೇ ನಶ್ಯತಿ
ಚ .ಸ್ವಪ್ರಯೋಜನಾಭಾವೇಽಪಿ ಪ್ರತ್ಯುಪಕಾರನಿರಪೇಕ್ಷಂ ಸುಮಿತ್ರವತ್ ಪ್ರಧಾನಂ
ಮಹದಾದಿವಿಷಯಭೂತಪರ್ಯಂತಂ ಕಾರ್ಯಂ ಪುರುಷಸ್ಯ ಭೋಗಾಯ
ಮೋಕ್ಷಾಯ ಚಾರಭತೇ
ಪ್ರಕೃತಿಃ ಪುರುಷಸ್ಯ ಭೇದೇನ ಬುದ್ಧ್ಯಹಂಕಾರಾದಿ ದರ್ಶಯಿತ್ವಾ ನಿವರ್ತ್ತತೇ .ಯಥಾ
ನರ್ತ್ತಕೀ ಶೃಂಗಾರಾದಿರಸೈರ್ಹಾಸ್ಯಾದಿಭಾವೈಶ್ಚ ನಿಬದ್ಧಗೀತಾದೀನಿ ರಂಗಸ್ಯ
ದರ್ಶಯಿತ್ವಾ ನಿವರ್ತ್ತತೇ ಕೃತಾರ್ಥತ್ವಾತ್ ತದ್ವತ್ . ಕಿಂಚ ಪ್ರಕೃತಿರ್ಗುಣವತೀ
ಅಗುಣಸ್ಯ ಪುಂಸಃ ಜಗದ್ಯೋನಿಭಾವೇನ ಸುಖದುಃಖಮೋಹಾತ್ಮಕೇನ
ಶಬ್ದಾದಿವಿಷಯಭಾವೇನ
ವೇತ್ಯೇವಂವಿಧೈರುಪಕಾರೈರನುಪಕಾರಿಣಃಪುರುಷಸ್ಯೋಪಕುರ್ವತೀಪಶ್ಚಾದಾತ್ಮಾನಂ
ಪ್ರಕಾಶ್ಯ ಅಹಮನ್ಯಾ ತ್ವಮನ್ಯ ಇತಿ ನಿವರ್ತತೇ ಸುಮಿತ್ರವತ್ ಆತ್ಮನಃ
ಪ್ರತ್ಯುಪಕಾರಂ
ನೇಚ್ಛತಿ .

ಸರ್ಗಸ್ಯ ನೇಶ್ವರಃ ಕಾರಣಂ ನ ಸ್ವಭಾವೋ ನ ಕಾಲಃ ಕಾಲೋಽಪಿ ಯೋಗಿನಾಂ
ಕ್ಷಣರೂಪ
ಏವ ನ ತು ನ್ಯಾಯವೈಶೇಷಿಕಯೋರಿವಾತ್ಮವದಖಂಡೋ ನಿತ್ಯ ಏಕೋ
ಲಾಘವಾತ್ ಸ ಏವ
ತತ್ತದುಪಾದ್ಯವಚ್ಛಿನ್ನಃ ಸನ್ ಕ್ಷಣಮುಹೂರ್ತಾದಿವತ್ಸರಾಂತಂ ವ್ಯವಹಾರಂ
ಕರೋತೀತಿ .

ನ ತು ಕ್ಷಣನಾಮಾ ಪೃಥಕ್ ಪದಾರ್ಥೋಽಸ್ತೀತಿ ..

ಸಾಂಖ್ಯೈಸ್ತು ದಿಕ್ಕಾಲಾವಾಕಾಶಾದಿಭ್ಯ ಇತಿ ಸೂತ್ರಿತಂ ಮಹಾಕಾಲೋ ವಾ
ಕ್ಷಣಾದಿರ್ವಾ ಪೃಥಕ್
ಪದಾರ್ಥೋ ನಾಸ್ತಿ ಕಿಂತ್ವಾಕಾಶಮೇವೋಪಾಧಿಭಿರ್ವಿಶಿಷ್ಟಂ ಕ್ಷಣಾದಿಮಹಾಕಾಲಾಂತವ್ಯವಹಾರಂ
ಕುರುತೇ ಇತಿ ಮನ್ಯತೇ . ತದೇತನ್ಮತದ್ವಯಮಪ್ಯಸಮಂಜಸಮಿತ್ಯಾಹಯೋಗೀ
ಸ್ಥಿರೇಣ ಕೇನಾಪ್ಯುಪಾಧಿನಾಮಹಾಕಾಲಾಕಾಶಾಭ್ಯಾಂ ಕ್ಷಣವ್ಯವಹಾರಸ್ಯಾಸಂಭವಾತ್
.

ತಥಾಹಿ ಉತ್ತರದೇಶಸಂಯೋಗಾವಚ್ಛಿನ್ನಾ ಪರಮಾಣ್ವಾದಿಕ್ರಿಯಾ ಅನ್ಯದ್ವಾ
ಏತಾದೃಶಂ
ಕಿಂಚಿನ್ಮಹಾಕಾಲಾಕಾಶಯೋಃ ಕ್ಷಣರೂಪತಾಯಾಮುಪಾಧಿಃ ಪರೈರಿಷ್ಯತೇ ತತ್ರ
ಉಕ್ತಂ
ಸಂಯೋಗವಿಶಿಷ್ಟಕ್ರಿಯಾದಿಕಂ ಚೇತ್ ವಿಶೇಷ್ಯವಿಶೇಷಣತತ್ಸಂಬಂಧಮಾತ್ರಂ
ತರ್ಹಿ ತ್ರಯಾಣಾಮಪರೈಃ ಸ್ಥಿರತ್ವಾಭ್ಯುಪಗಮಾತ್ ನ ತೈಃ ಕ್ಷಣವ್ಯವಹಾರಃ
ಸಂಭವತಿಯದಿ ಚ ತತ್ತೇಭ್ಯೋಽತಿರಿಕ್ತಮಿಷ್ಯತೇ ನ ತು ತನ್ಮಹಾಕಾಲ
ಆಕಾಶಂ ವಾ ತೇನೈವ ಕ್ಷಣವ್ಯವಹಾರೋಪಪತ್ತೌ ತದವಚ್ಛಿನ್ನಸ್ಯಾನ್ಯಸ್ಯ
ಕ್ಷಣವ್ಯವಹಾರಹೇತುತ್ವಕಲ್ಪನಾವೈಯರ್ಥ್ಯಾತ್ ಸ ಚ ವಿಶಿಷ್ಟಾದಿರಾಸ್ಥಿರಃ
ಕ್ಷಣಃ ಪ್ರಕೃತೇರೇವಾತಿಭಂಗುರಃ ಪರಿಣಾಮವಿಶೇಷ ಇತ್ಯತೋ
ನ ಪ್ರಕೃತಿಪುರುಷಾತಿರಿಕ್ತತ್ವಾಪತ್ತಿಃ . ತಸ್ಯೈವ ಕ್ಷಣಸ್ಯ
ಪ್ರಚಯವಿಶೇಷೈರ್ಮುಹೂರ್ತಾಹೋರಾತ್ರಾದಿರ್ದ್ವಿಪರಾರ್ದ್ಧಾಂತವ್ಯವಹಾರೋ
ಭವತಿ
ನತ್ವಖಂಡೋ ಮಹಾಕಾಲೋಽಸ್ತಿ ಪ್ರಮಾಣಾಭಾವಾತ್ ಅದ್ಯತ್ಯಾದಿವ್ಯವಹಾರಃ
ಕ್ಷಣಪ್ರಚಯೇನೈವ
ಕಾಲನಿತ್ಯತ್ವಶ್ರುತಿಸ್ಮೃತಯಸ್ತು ಪ್ರವಾಹನಿತ್ಯತಾಪರಾ ಇತಿ ತಸ್ಮಾದಾವಶ್ಯಕತ್ವಾತ್
ಕ್ಷಣಾತ್ಮಕ ಏವ ಕಾಲೋ ನಾಖಂಡೋ ಮಹಾಕಾಲೋಽಸ್ತಿ ನಾಪ್ಯಾಕಾಶಂ
ಕಾಲವ್ಯವಹಾರಹೇತುರಿತಿ
ಕಿಂ ತು ಪ್ರಧಾನಂ .ಪುರುಷೋ ನ ಬಧ್ಯತೇ ನಮುಚ್ಯತೇ ನಾಪಿ ಸಂಸರತೀತಿ ಕಿಂ ತು
ನಾನಾಶ್ರಯಾ ಪ್ರಕೃತಿರೇವ ತಥೇತಿ ಸರ್ವಂ ಸಮಂಜಸಂ ..

ಇತಿ ಕಾನ್ಯಕುಬ್ಜಶ್ರೀಷಿಮಾನಂದದೀಕ್ಷಿತವಿರಚಿತಂ ಸಾಂಖ್ಯತತ್ತ್ವವಿವೇಚನಂ
ಸಮಾಪ್ತಂ ..

